
        
            
                
            
        

    
	Ц. МӨНХ

	 

	ЁНДОН ГУАЙН АДАЛ ЯВДАЛ

	(Тууж, өгүүллэгүүд)

	 

	Сургуулийн дунд насныханд зориулав

	 

	“БНМАУ. Ардын боловсролын яамны хэвлэл” Улаанбаатар хотноо 1980 онд эрхлэн хэвлүүлсэн номоос

	 

	“Цагаан бамбарууш” хэвлэлийн газарт 2016 онд цахим хэлбэрт хөрвүүлэв.

	БАЙГАЛМАА

	 

	Зусланд гарсны маргааш хэчнээн сайхан өглөө болсон гэх вэ! Лувсан тэр шөнө бөх гэгч нь унтаж, сайхан амарчээ. Арга ч үгүй биз, зуслангийн цэвэр сайхан агаар шөнөжин бүүвэйлсэн хэрэг.

	— Аав аа! Хөхөө донгодож байна. Та сонсооч! гэж охин нь дуудаж сэрээгээгүй бол бас хэчнээн ч унтах байсан юм, бүү мэд.

	Лувсангийн сэрэхэд бараг толгой дээр нь гэмээр хөхөө ховшиж байлаа. Бас хаа нэгтээ тоншуул мод тонших дуу тодхон сонсогдоно. Бие хачин хөнгөн, сэтгэл сэргэлэн байсан тул Лувсан шууд босож, хөлдөө шаахай углан гадагш гарав.

	Гадаа ер биш налгар тайван. Уулын голын цэвэр тунгалаг агаараар чээж дүүрэн амьсгалж, ханатлаа суниагаад, хажуухнаа хоржигнон урсах горхины зүг алхав. Тэнд булгийн цэнгэг хүйтэн ус бургиланхан байна. Голыг дагасан моддын дундаас ойн шувуухайн баясгалантайхан жиргэх дуу, зулзаган хус, нялх ногоо, булгийн хүйтэн цэнгэг усны үнэртэй холилдон чихэнд нь ч юм уу, хамарт нь ч юм уу, эсвэл бие сэтгэлд нь ч юм уу нэвчиж байх шиг санагдана.

	Зусланд гарах ийм сайхан бил үү? гэж тэр анх удаагаа мэдэрч байгаа юм шиг.. Гэвч эднийх сүүлийн хэдэн жил энэ зусланд гарч зуны сайхан цагийг өнгөрөөсөн билээ. Охин нь энэ зусланд төрсөн байжээ. Яагаад ч юм, тэд охиндоо Байгалмаа гэж нэр өгчээ. Тэгээд эднийх жил бүр, байгалийн сайхан бүрдсэн энэ газар зусах дуртай сан.

	Байгалийн сайханд хүний сэтгэл ханах биш. Өглөөнийхөө ундыг ууж байхдаа тэд хажуугийн ууланд гарч зугаацъя гэж ярилцав. Тэдний цайлж дуусаж байтал гадаа гэнэт хүчтэй шуугин исгэрэх чимээ гараад гэрийн нээлттэй хаалгыг нэг шувууны бор саарал, далавч пид пад хийтэл балбан өнгөрөх төдий бөөн өд сөд бутран, нэгэн бяцхан шувуу гэрт орж ирэв.

	Харцагад хөөгдсөн болжмор амь зулбан ирсэн хэрэг байжээ. Хүүхэд гэгч адтай, сэргэлэн тул Байгалмаа охин хэдийнээ тэр шувууг бариад авсан байв. Айж балмагдсан шувуухайн аврал эрсэн нүд бүлтгэнэв зүрх нь хагаран алдан булгилж, охины бяцхан гарт чичрэн бөмбөлзөж байв. Охин нь булбарайхан гартаа болжмор биш, борхон зүрх атгаад зогсож байгаа юм шиг санагдахад Лувсан:

	— Хүүе Байгалмаа! Битгий бяц атгачхаарай, хөөрхийг! гаж сандран хэлэв. Байгалмаа:

	— Аав аа! Би аяархан барьж байна. Ямар хөөрхөн амьтан бэ! гэснээ энхрийлэн илбээд, толгой дээр нь хошуугаа хүргэв. Лувсан охиндоо хандаж:

	— Миний охин, хөөрхий амьтныг гаргаад тавьчих! гэж хошуу цорвойлгон гуйв. Байгалмаа:

	— Яах юм! Би тавихгүй гэв.

	— Тавилгүй яах вэ! Охин минь. Наад хөөрхөн амьтан чинь харцаганд хөөгдөж, амь алдахын даваан дээр чамаас, хүнээс тусламж гуйн ирж байгаа юм шүү дээ! гэж аавынхаа хэлэхэд Байгалмаа нүдээ дүрлийлгэн:

	— Тийм үү? гэж гайхан асуув.

	— Тэгэлгүй яах вэ.

	— Тэгвэл бид байгаагүй бол энэ шувуу яах байсан юм? гэж Байгалмаагийн асуухад аав нь:

	— Яах вэ, харцаганы л хоол болох байсан гэв...

	Энэ явдал Лувсангийн сэтгэлд тэр нэгэн жилийн явдлыг тод санагдуулав. Лувсан дөнгөж хорь гарч явсан сан. Гэнэн залуу насны явдал гэгч энд тэндээ жаргалтай, гунигтай, хожим хойчийн өдөр, ухаан орж, хашир суун амьдралд хөлөө олохын их туршлага болдог ажээ. Лувсан ч тийм нэгэн билээ.

	Тэр үед Лувсан хөдөө нутагт аав ээж дээрээ байжээ. Намрын сайхан цаг, айл амьтан цөм намаржиж тухалсан үе байв. Лувсанг хэдэн морьдоо услаад нар жаргахын өмнөхөн гэртээ ирэхэд Дондог гуайн уяан дээр танил бор морь байв. Бор морийг хармагц Лувсангийн чээжинд баяр хөөр бялхав. Дулмаагийн бор морь ажээ. Анхны хайр сэтгэлийн жаргалыг эдэлж яваа залуу эрд бор морь хэчнээн дотно санагдсан гэх вэ!

	Намар болж, тэднийхэн баруун зүүн голд салж буусан ч, хонины ээлж зориуд тааруулж, хээрийн бэлчээрт уулзах зэргээр учрах завшаан бүхнийг алдахгүй байв. Тэгж байтал Лувсангийнхтай Дулмаагийн ах Дондог гуайнх айл бууж тэр хоёрыг магнай хагартал баярлуулсан байжээ.

	Лувсан морьдоо уяад гэртээ орж бүлээн цай залгилж суутал, гадаа хүмүүс гэнэт хашхиралдаад явчхав. Тэр шуугиан дундаас Дулмаагийн «Лувсан, Лувсаан, бушуулаарай!» гэх бачим тэвдүү дуу сонсогдоход тэр ухасхийн гартал хотны баруун хойд энгэр рүү хоёр юм тоос манаруулан айсуй! Ажвал чоно гөрөөс хоёр ажээ. Гөрөөс ийш тийшээ булт үсрэн чадал мэдэн зугтаж, чоно араас нь алдалгүй элдэж явна. Тэр хоёр нүд ирмэх төдийд хотонд тулж ирээд, гөрөөс нь хонины хашаа руу дэгдэн оров. Лувсан ч ухасхийв.

	Олзонд улайрсан чоно, хүн амьтны дуу авч, сая л айлын хотонд орж ирснээ мэдэв бололтой буцаж ум хумгүй зугтав. Лувсан ч яах ийхийн зуургүй хашаанд үсрэн оржээ. Лувсан хашаа дотор сэрийсэн сайхан эвэртэй тарган шаргал гур зогсож байгааг олж харснаас биш, хамаг биеийнхээ хар хөлсийг дуслуулан, хөх мах нь чичрэн арай ядан хөл дээрээ тогтож, өөдөөс нь өршөөл гуйсан нүдээр бүлтгэнэнхэн ширтэж байгаа хөөрхий амьтныг олж харсангүй. Бахим хоёр эврээс нь атгаад авахад тэр ядуу амьтан үл мэдэг навтасхийснээс биш, өөр эсэргүүцсэнгүй. Гарын аяар гөрөөсний хүзүү нурхийн сул эргэж, аюулаас зугтан хүнээс өмгөөлөл гуйж ирсэн тэр амьтан, үе мөчгүй юм шиг налбагасхийн хөсөр унав.

	Тэгэхэд Лувсанд залуу биеийн ааг хүч амтагдах шиг болж, яагаад ч юм «Миний эр чадлыг Дулмаа минь лав харж байгаа даа» гэсэн бодол төрж, хэнд ч хэлж байгаа нь бүү мэд:

	— Аль вэ, хутга! гэж хэлээд эргэж харвал саяхан шуугилдаж байсан, олон ч алга, Дулмаа ч үзэгдсэнгүй. Ер энэ ертөнц хоосрон, гав ганцаар хоцорсон мэт хачин гайхмаар санагдав...

	Энэ явдлаас хойш Дулмаа ахындаа дахин ирсэнгүй. Лувсантай хонины ээлж дахин тааруулсангүй, ор сураггүй болсон билээ. «Лувсанг ийм хүн гэж би огт санаагүй. Ямар цэвдэг хүйтэн дотортой хүн бэ!» гэж бэргэн эгчдээ ярьсныг Лувсан хожим олж сонссон юм,

	Ингэж Лувсан гэнэн залуу насандаа гөрөөсний аман хүзүүт булга мушгих гээд анхныхаа хайр сэтгэлийн аман хүзүүг тас мушгисан байжээ. Гэнэн залуу цагийн эндүү явдал хүнд хоосон харамсал болон үлдэх биш, сургамж сургаал болох ёстой. Төр үед Лувсан ан амьтан, араатан жигүүртэн ч гэсэн хүнийг ханьшаадаг, аюул болоход хүнийг түшдэгийг ойлгоогүй явжээ.

	Одоо бол огт өөр. Хүн гэгч байгалийн эзэн, бүхний нөхөр гэдгийг бие сэтгэлээрээ ухаарсан хүн. Одоо харахгүй юу! Саяын энэ бяцхан шувуухай аюул тулгарахад хүнийг зорин ирлээ гэдгийг Лувсан ухаанаараа сэтгэлээрээ мэдэрч суугааг...

	— Аав аа! Аав аа! гэж гэрийн гадна Байгалмаагийн баясгалантай дуу хадахад Лувсан тайван алхалсаар гарав. Байгалмаа охин булбарайхан хоёр алгаа тосон өргөж:

	— Аав аа! Тэр шувуухайг хар аа! гэж хөгжилтэйгөөр дэвхцэж байна. Лувсан тэр зүг харвал мөнөөх болжмор бяцхан хоёр далавчаа дэвэн дэвэн, хөөрөн хөөрч байна. Дэрвэх бяцхан далавч нь:

	Баярлалаа! Байгалмаа, Баяртай! гэх шиг санагдана.

	 


ЧАВХ

	 

	Аймгийн орон нутгийг судлах музейд тавигдсан үзмэр бүхэн Батад нэн сонирхолтой байв. Энэ ч аргагүй хэрэг. Бат бол хөдөөгийн нэг суманд төрж өссөн, тэндээ сургуульд орж өдий хүртэл суралцжээ. Сумынхаа төвөөс холдож үзээгүй Батад орон нутгийг судлах музей үзэх тэрхэн агшин бүх л ертөнцөөр аялан жуулчилж энэ дэлхийн түмэн гайхамшгийг үзэж байгаа мэт санагдана.

	Чухамдаа тэнд үлгэрт ярьдгаар «Ногоон хурганы арьс, нохойн битүү туурайнаас» бусад нь цөм байсан гэж болно. Гэвч энэ бүхний дотроос Батад хамгийн яльгүй мөртөө хамгийн гайхалтай нэг зүйл байв. Юу гэвэл тэнд хүүхэд бүхний сайн мэдэх, тэгэх тусмаа Батын хувьд бүр ч ойр дотно танил гэж болох жирийн нэг чавх тавьсан байлаа. Чавх чавхдаа бүр, унадаг дугуйны дотуур хаймар зүсэж хийсэн резинтэй, бургасны салаагаар хийсэн ерийн нэг муу чавх шүү!

	Тэр чавх, энэ аймгаас төрсөн-ардын хувьсгалын алдарт партизаны эдэлж явсан винтов буу, 1945 оны дайны зоригт эр, улсын баатрын хэрэглэж явсан пулемёт тэргүүтэнтэй зэрэгцэн музейд тавигдсан нь тун ч гайхалтай, хөх инээд хүргэмээр. Ийм хэрэггүй юм музейд тавигдахын чинээ санаагүй явсан Бат түүнийг олж үзмэгцээ нүд нь бараг л аяганы чинээ том болжээ.

	Бас тэгээд «Төвийн 10 жилийн дунд сургуулийн 7 дугаар ангийн “Б” бүлгийн сурагч пионер Доржийн чавх» гэсэн танилцуулгатай байсныг нь яана аа! Бат эл чавхны эзэн Доржийг танихаар барахгүй, нэг ангид, нэг ширээнд суудаг найз нь байлаа.

	 

	* * *

	 

	Чавх! Энэ гайтай юмыг хэн хэзээ сэдэж, хүүхдийн гарт бариулсан юм бол? Чавхнаас болж хэчнээн хүүхэд гэм зэмд холбогдож, эцэг эхдээ зодуулж, багшдаа загнуулсныг тооловч барахгүй. Хамгийн наад захын жишээ хэлэхэд л Бат өөрөө сайн мэднэ.

	Бат чавхтай «нөхөрлөснөөс» хойш ер сайн нэр дуулсангүй. Хэчнээн чавх хийж аав ээждээ, багшдаа хураалгасан гэж санана. Тэгээд хийхэд хэчнээн хялбар гээч! Хийгээд л хураалгачихна. Гонсойх ч юу байх вэ, дахиад л хийчихнэ.

	Сургуульд орохынхоо өмнө жил чавхаар тоглож байгаад дүүгийнхээ хөмсгийг хэгз харвачхаад юу болсон гэж санана. Яаж ч нүдийг нь сохолчхоогүй юм бэ, азтай л өнгөрсөн хэрэг. Тэглээ ч гэсэн дээ. Дүүгийн нь хөмсөг дээр одоо болтол цагаан сорви бий. Том болох тусам нь улам тод болоод байх маягтай. Үүнээс болж ёстой нэг нэвширтлээ балбуулсан даа. Лав л хоёр долоо хоног суух бүрийд нь өгзөг нь хөндүүрлэж, «нэг юм шивнээд» байх шиг болдог сон.

	Гэвч Бат тэр үед бага балчир байсан болохоор өгзөг нь «юм шивнэхээ» болихлоор л дахиад чавхтай нөхөрлөсөн.

	Хожим бас гай болж ангийнхаа цонхыг цоо харвачихсан. Гай болохгүй цаг гэж чавханд байх ч биш дээ. Тэр өвөлжингөө ангийн цонх шилгүй, паниар1 барьж хадаад өнгөрсөн. Бараг бүтэн жил багшдаа, найз нөхдөдөө зэмлүүлсэн. Одоо л дахиад чавх барихыг больё гэж бодно. Гэсэн ч санаснаар нь ер болдоггүй байв. Харин өнгөрсөн зунаас хойш чавх барихыг бүр больё гэж шийдсэн.

	Бат өнгөрсөн зун гэрийнхээ ойролцоох баруун бутанд хээрийн болжморын үүр байхыг олж үзсэн. Дахиад нэг үзэхэд нь таван бор өндөг байсан. Түүнийг эргэн үзэх бүрийд нэг янз болсоор байв. Удсан ч үгүй хэдэн улаан цурав ангаахай болж Батын очиход жижиг биедээ арай томдсон шар ам ангайлган угтана. Гэтэл нэг очиход нь ангаахайнуудын өдөр хоногоор өсөн сэргэж байсан хөдөлгөөн сулраад, үргэлж шинэ сэргэлэн байдаг үүр нь яагаад ч юм хүйтэн зэврүүн болсон мэт санагдав. Бат гайхан эргэцэж байснаа, сая ирэхэд нь эх болжмор үүрээсээ нисэж гараагүйг санав. Уг нь Батын ирэх тоолон болжмор үүрээсээ нисдэг байв. Хэзээ хэдийдээ ч явж ангаахайдаа идэш ууш олж ирдэг юм, бүү мэд. Батын ирэх бүрийд л болжмор үүрэндээ байснаа нисдэг байсан юм.

	Бат тэр өдөр гурван удаа үүрийг эргэхэд эх болжмор тааралдсангүй, ангаахайнууд Батыг эхийгээ ирлээ гэж андууран том шар амаа арай ядан ангайн угтаж байв. Бат тэр бүрийд ялаа шумуул барьж аманд нь хийж өгсөөр байв...

	Бат гэмшивч баршгүй алдаа хийснээ өөрөө аяндаа ухамсарлав. Юу гэвэл өчигдөр орой зүүн дэнжид нэг болжмор чавхдаж алсан байжээ. Үнэндээ эх болжмор ангаахайнуудаа тэжээх гэж идэш хоол эргүүлэн өчнөөн хол нисэн явахын чинээ бодсонгүй. Чухамдаа эх болжмор Батын чавхны чулуунд алагдсан ч юм уу, аль эсвэл өөр нэг дайсны гарт өртсөн ч юм уу, бүү мэд шүү дээ! Гэлээ ч Бат эх болжморын үрэгдсэнийг өөртэйгөө холбон үзэв.

	Энэ ч зүй ёсны ухаалаг бодол байлаа. Урьд өмнө чавхнаас болж хүн түүнийг зэмлэж байсан бол энэ удаа өөрөө өөрийгөө зэмлэв. Энэ зэмлэл үнэхээр харамсам гашуун байв. Гэлээ гээд яах вэ өнчирсөн тэр хөөрхий нялх амьтдад Бат оройжингоо хоол бэлтгэж өгөв.

	Тэр шөнө, бүлх залгисан юм шиг хоолой дээр нь нэг юм тээглээд олигтой ч унтаж чадсангүй. Маргааш нь эртлэн босоод замдаа хэдэн ялаа, тэмээлзгэнэ шүүрч бариад ангаахайнууд дээрээ гүйн очвол түүний ирэхийг нэг ангаахай эцсийн удаа мэдэрсэн бололтой, байдаг хүч чадлаа шавхан байж толгойгоо арай ядан өндийлгөөд, том шар амаа хагас ангайлгаснаа нугжгасхийн эргэж унав. Дахин өндийсөнгүй. Бусад ангаахайнууд хэдийнээ өнгөрсөн байлаа.

	Эднийг тэжээсээр эр биед хүргэж, хийсэн алдаагаа залруулна гэж Батын бодсон нь ингэж талаар өнгөрөв. Ангаахайнуудад эрийн цээнд хүрэхэд идэх юмнаас илүү эхийн халуун хайр халамж хэрэгтэй байжээ. Бат ангаахайнуудын дэргэд эмгэнэн гашуудаж, толгой унжуулан сууж байснаа, гэнэт өврөө ухан чавхаа гаргаж ирээд, модон салааг нь цуу татан салгаад «түй» гэж нулиман хөсөр чулуудав. Ингэж Бат чавхтай «нөхөрлөхөө» больсноос хойш хэдэн сар өнгөрсний дараа өнөөх гайхалтайгаа очиж очиж музейд уулздаг байна шүү!

	 

	***

	 

	Энэ завсар Батын аав ээж аймгийн төвд албан ажлаар шилжин суух болж хэдхэн хоногийн өмнө гэр бүлээрээ нүүн ирсэн байжээ. Бат ч сургууль шилжиж, аймгийн төвийн арван жилийн дунд сургуулийн 7 дугаар ангийн «Б» бүлэгт ороод хэд хоног хичээллэж байгаа ажээ.

	Шинэ ангид хэдхэн хоног хичээллэсэн ч гэсэн ангийнхаа хүүхдүүдтэй танилцаж амжсан байлаа. Доржтой нэг ширээнд суудгийн хувьд нэлээд сайн танилцжээ. Тэр хүү бол юманд нухацтай ханддаг болов уу гэмээр бодлогоширсон бор царайтай, дуу цөөтэй, үе үе том хүн шиг мушилзан инээх зантай, багшийн асуусан бүхэнд үргэлж гар өргөдөг хүү байлаа...

	Бат энэ өдөр хичээл тармагц гэртээ харих замдаа аймгийн орон нутгийг судлах музей үзсэн хэрэг байжээ. Чавхны хажууд «Өрнөх» нэгдлийн нам захиргаанаас Дорж тэргүүтэй... пионерын бүлгийнхэнд өгсөн баярын бичиг байв.

	Түүнийг Бат уншаад чавх хараад гайхаж байсан гайхал нь бүр өөр, бас нэг гайхлаар солигдов. Энэ гайхалт нь маргааш нь Доржтой уулзсаны дараа л бүрмөсөн тайлагдаж гайхамшигтай сайхан зүйл болсон юм.

	 

	***

	 

	Юм гэдэг хачин шүү. Өнгөрсөн зун Бат чавх бариад болжмор алж, гэм зэмгүй хөөрхий амьтдыг өнчрүүлж, түүндээ харамсан гэмшиж явах тэр үед Дорж нарын хэсэг пионер мөн чавх бариад үлийн цагаан оготно намнаж явсан байх юм. Өнгөрсөн зун Доржийн ангийнхан багштайгаа нэгдлийн хөдөлмөр зусланд очиж ажилласан байжээ. Тэнд ажиллаж байхдаа Дорж нэг өдөр чавхаар үлийн цагаан оготно намнах санаачилга гаргаж багш нь ч дэмжиж, нэгдлийн дарга ч тэднийг гойд сайшаасан байжээ.

	Юманд ухаантай, бодолтой хандана гэдэг хамаг хэргийн түлхүүр ажээ. Уг нь Бат ч гэсэн Дорж шиг аливаад ухаалаг хандаж чаддаг байсан бол ийм санаачилга гаргаж болох л байсан. Батын нутагт үлийн цагаан оготно элбэгшиж, малын бэлчээр усыг сүйтгэн, бөөн явдал болон хаа хол Улаанбаатараас онгоц ирж хор цацах зэргээр зунжингаа л их ажил болж байсан юм.

	Үлийн цагаан оготно гэгч яах аргагүй хэцүү дайсан билээ. Нэг л мэдэхэд өргөн талын хөрсийг ёроолоор нь эргүүлэн улаан элс болгон хаяна. Тэгэх тусмаа ургамлын үндсийг юу ч үгүй идэж устгадаг учир газар нутаг нэг л хэсэгтээ ямар ч амьдралгүй, үхмэл тал болон хоцорно. Үүнийг Бат нүдээрээ үзэж байсан хэрэг шүү дээ. Гэтэл оготно биш, болжмор намнаж явсан байх юм.

	Бат өөрийн тэнэг явдлыг гайхахын зэрэгцээ бас ямар гавьяа бүтээж болох байснаа ч эргэцүүлэн бодов. Бат чавхаар юм онохдоо гойд мэргэн, нисэж яваа болжморыг ганц харваад л унагаж чадна. Батын бодлоор бол муу үлийн оготныг бол өдөрт хэдэн зуугаар нь, наад зах нь хоёр зуугаас гурван зууг намнаж чадах байв. Энэ ч яах аргагүй үнэн шүү! Тэгээд нэг ангийн хориод эрэгтэй хүүхэд байна гэхэд өөр шиг нь эс ч гэсэн зуу зуугаар гэж бодоход нэг өдөрт 2000-ыг хоёр хоёр зуугаар гэж бодоход өдөрт 4000-ыг намнаж болох байжээ гэж Бат бодов. Энэ бодол ч үнэний хувьтай л даа. Үнэндээ ч Доржийн ангийнхан энэ бодлын үнэн болохыг амьдрал дээр туршсан юм чинь дээ!

	Энэ явдлаас Бат «Ер хэрэггүй юм гэж байдаггүй, зөв хэрэглэж, ухаантай ашиглаж чадвал чавх ч гэсэн хэрэгтэй юм байна» гэж ойлгов. Бас үүнээс уламжлаад Батад «Яльгүй зүйлээр ч гэсэн бүх улс оронд хэрэгтэй их зүйл бүтээж болдог юм байна» гэсэн бодол төржээ.

	 


ХҮЛГИЙН ЗАЯА

	 

	Улсын баяр наадам болоход хэдхэн хоног дутуу байлаа. Туул голын өмнөд бие Буянт-ухаа өдөр ирэх тутам наадамчдын гэр майханд дарагдсаар... Тэдний ихэнх нь уяачид ажээ. Шандаст сайн хүлэг морьдын «чуулган» жил бүр энд болдгийг хэн эс мэдэх билээ.

	Тэр өдрийн оройхон наран шингэх үес Туулын хөх Дондог хүүтэйгээ Сонгинын булангаас нутаг сэлгэн Сонсголонгийн гүүрээр гарч наадамчин олны хөлөөс зайдуухан Буянт-Ухаагийн баруун хөтөл дээр майхнаа шааж, цэрэв татан тухлав. Энэ буурин дээр Дондог гурав дахиа ирж буудаллаж байгаа тул түүнд хэзээний танил дотно болж, нутаг орондоо буусан мэт сэтгэл тэнүүн байв.

	Дөч эргэм насны, дунд зэргийн нуруутай, дуу шуу цөөнтэй, цэлдэн хөх царайтай энэ эрийг уяачид царайны нь өнгө, нутаг усаар нь Туулын хөх Дондог гэнэ. Угаас нэг их наадамч эр биш ч, моринд дуртай монгол хүний зангаар хурдны газраар ёс мэт эргэлдэнэ. Өрх гэр толгойлсноосоо хойш сумынхаа наадамд морь уясан ч ер түрүү барьж үзээгүй байсаар тэр жилийн наадамд нэгдлийн хашин хээрийг уяж анх түрүү барьснаар нутаг усандаа шагшигдсан төдийгүй улсын сайн уяачдын дунд ч нэртэй болж Туулын хөх Дондог алдрыг олжээ. Ийнхүү эзэн хүлэг хоёр бие биеэ өргөж яваа ажээ. «Нэгдлийн хашин хээр» гэж алдаршсан энэ шандаст сайн хүлгийн хувь заяа нэн сонин.

	Анх нэгдлийн тоо бүртгэгч хязаалан насанд нь хашин хээрийг унааны морь болгож их сүргээс шилж авсан ч удалгүй унахад хатууг нь гайхаж нэгдлийн хоньчныд шилжүүлж, соёолон насандаа айлын хонины морь болжээ. Хүмүүс түүний хашин номхон хоёрыг гайхсаар сүүлдээ тэргэнд оруулж хашин хээр нэгдлийн төвийнхөнд ус залгуулдаг тэрэгний хээр болов.

	Туулын хөх Дондог хашин хээрийг тэр жилийн хавар хагсах насанд нь сумын төв дээр сургуулийн гал тогооны үүдэнд усны тэргэнд талхиастай байхад нь анх олж харсан байжээ. Яагаад ч юм хашин хээр Дондогийн нүдэнд унаад иржээ.

	Дондог хашин хээрийг хэд дахин тойрч ажиглахад адгуус ч гэсэн өөрийг нь ажиглаж байгааг зөнгөөрөө мэдэж тэргэнд зүүрмэглэж байснаа сэргэж, дөрвөн хөлөө цэхлэн шилгээгээд, түүн рүү харан толгой хаялан үүрсэж билээ. Хонины хүүхдэд зайдлагдаж, тэргэнд талхиулж, хийморь цог нь дарагдаж, явсан энэ шандаст сайн хүлгийг Дондог ийнхүү анх таньж, нэгдлийн даргыг шалсаар байж усных нь тэрэгнээс салган, тэр зун сумынхаа наадамд уяж түрүү барьж, нэгдэл даяар шагшигдан, улмаар хоёр жил дараалан улсын баяр наадамд айрагдаад байгаа ажээ.

	Анх улсын наадамд ирэх жил нь морь шинжихдээ гарамгай гэж уяачдын дунд тоогдсон Мөнгөн морьтын Дамчаа гэдэг хижээл эр, уяачдыг хэсэж яваад хашин хээрийг олж үзмэгц «Халхын сайхан буян юм даа чи» гэж дуу алдан «Энэ жилийн наадамд ч лавтай айрагдана даа» гэж хэлж билээ.

	Дамчаа гуай хүнтэй ярьж байгаа юм шиг морь малтай ярьж явдаг сонин зантай хүн билээ. Дараа жилийн наадмын өмнөхөн Дамчаа хашин хээрийг бүр зориуд ирж үзэж үзэж Дондогийг «хашин хээрээ» надад зарчих, үнэ хайрлахгүй гэж баахан шалгаахад Дондог «Энэ чинь нэгдлийн морь» гээд халгаасангүйд «За яах вэ Туулын хөх минь! Хашин хээр ч энэ жил бас л түмний эх болж чадахгүй нь дээ! Уг нь хоёр дахиа түрүүлж байх ёстой морь. Уяа сойлго нь ч уг нь таарч. Тэгэхдээ нэг л юм дутаад байна даа» гэж хэлээд явахад нь юу дутаад байгааг нь хэлээд өгөөч гэж хэчнээн гуйж гувшсан ч юм хэлсэнгүй, уяан дээр очиж хашин хээртэй баахан ярьж байгаад яваад өгчээ.

	Дондог Буянт-ухаагийн баруун хөтөл дээр ирж буусан өдрөөсөө Мөнгөн морьтын Дамчааг сэм сэмхэн харуулдан байв. Маргааш өглөө нь мандахын нарнаар Яармагийн гүүрний зүгээс борлог морьтой улаан хүрэн, халбагар том дээлтэй хүн баруун зүг шулуухан айсуйг Дондог үзмэгц Мөнгөн морьтын Дамчаа шинжээч мөн болохыг даруй таньж урьдаас сүвэгчилсэн аргаа хийхээр шийдэв.

	Майхнаас зориуд зайдуухан татсан цэрэвтээ «хашин» хээрээ бусад морьдоос онцгойхон уяж дэргэд нь хаясан эмээлээ дэрлүүлэн уургаа тавьж дээр нь морьд хөлсөлсөн тохмуудаа хатааж байгаа маягтай тавиад хүүгээ дуудан 

	— За чи энэ тохом доор ороод хэвт, сургуульд явж бичиг ном сурсны хэрэг юу билээ. Харандаа цаасаа ав. Одоо Дамчаа ах нь ирж явна. Тэр ирээд хашин хээртэй «ярьж» эхэлнэ. Юу ярьж байгааг нь чи алдалгүй бичээд байгаарай. Тун ч чимээ гаргаж сэжиг мэдүүлж болохгүй шүү гэж гайгүй сайн захиад өөрөө майхандаа ороод суужээ. Урьд Дамчаа шинжээч хашин хээртэй ярьж байхад нь Дондог хэдэнтээ хажууд нь очиж үзсэн боловч түүнийг үзмэгц яриагаа тасалчихдаг байсан учир эцэст нь ийм арга хэрэглэхээр шийдсэн юмсанжээ. Энэ бол Дондогийн эцсийн арга байлаа. Тэгээд энэ жил түрүү барьж эс чадвал нэгдлийнхээ даргад хэлж гуйгаад, «хангин хээрээ» Дамчаад өгдөг ч юм билүү! Нээрэн ч надаас болж энэ сайн хүлгийн заяа гомдох байгаа даа гэж морийг молор эрдэнэ гэж үздэг монгол хүний ёсоор боджээ.

	Мөнгөн морьтын Дамчаа зам зуур уяачид дээр саатсангүй шулуухан явсаар Туулын хөх Дондогийн майхны гадаа ирж буув. Тэр морио цулбуураараа тушаад майханд ч орсонгүй, шууд хашин хээр рүү очив. Очингуутаа:

	— За сайн байна уу? Чи бид хоёр ч жилдээ л энд нэг уулзах учиртай хоёр юмаа даа. Сайхан ч амьтан юм даа чи! Даанч эзний чинь ухаан дутуугийн харгайгаар чи төрийн дэвжээн дээр түмний эх болж алтан жолоогоо өргүүлж чадахгүй л байна даа. Энэ жил чи бас л... гээд л хашин хээрийн толгойг нэг илж, зоог нь ч нэг илж ярьсаар...

	Гурав хоногийн дараа улсын их баяр наадам эхлэв. Буянт-Ухаа аль өнгөтэй өөдтэйгээ өмсөж гоёсон морьтой, явган, машин тэрэгтэй наадамчин олноор дүүрч, тэр чигээрээ нэгэн их цэцгийн мандал мэт алаглан солонгорч байв. Их насны морьд наадмын дэвжээ тойрон, цовоолог хүүхдийн гийнгоолох дуун тэнгэрт хадан, радио хоолойгоор уртын дуу хангинан, наадамчин олны инээд баясалтай нийлэн нэгэн их найрал хөгжим мэт болон түрхэрч байв.

	Уяачид, морины хорхойтнууд морьтой явган эгнэн зогсож, их насны морьдыг толгой дараалан шинжин хэний ямар морь хэрхэн уяа сойлго тохирсныг хэлэлцэн ярилцана. Туулын хөх Дондог, Дамчаатай зэрэгцэн морь бүхнийг алдалгүй ажиглан, энэ тэрийг ярилцан байв. Удалгүй олон морьдын дунд «хашин хээр» толгой хаялан дүүхэлзсээр гарч ирэхийг тэр хоёр зэрэг олж харав. Дамчаа «хашин хээрийг» олон морьдын дундаас олж үзмэгц нүд нь аяганы чинээ том болсноо «Хараач хөөе, сүүг нь өгчхөж» гэж хэн хүнд дуулдахаар уулга алдсанаа ч өөрөө мэдсэнгүй, баясгалантайгаар эргэн Дондог руу харж инээмсэглээд:

	— Үгүй хөө чи юм сурч яваа гайхал аа! Одоо ч хашин хээрийн юм бүхэн гүйцэж дээ... Улаан хөлтийг урдаа гишгүүлэхгүй ээ! Энэ жилийн наадам Туулын хөх, тэрэгний хээр хоёрынх болж дээ. Овоо доо чи! гэж баярлан хэлэв. Дондог гэм тарьчихсан хүүхэд шиг дэргэд нь хулган бас баяр бахдал чээжинд нь багтаж ядан байж:

	— Дамчаа гуай, таны л ач шүү дээ гэж зориглон хэлэв. Дамчаагийн нүдэнд тэрхэн зуур цэрэв татсан уяаны дэргэд янзлан тавьсан эмээл, уурга, тохом харагдаж «Ээ халаг минь, унаган насанд чинь чамайг саальчид цангааж унагасан байна. Одоо чамд эзэн чинь ганц балга эхийн сүү өгчихдөг ч болоосой! Тэгвэл үү... тэгвэл ч чи жигүүртэнд ч болов гүйцэгдэхгүй дээ гэж өөрийн нь ярьж байсан үг чихэнд нь дүнгэнэн сонстох шиг болоход Дамчаагийн царай барайж «Хм...» гэж хачин жигтэй дуугарснаа царай нь аяндаа засран инээмсэглэж:

	— За яамай, энэ сайн хүлгийн заяа нь юм биз! гэв.

	 


ЗУЛ САРЫН ЦЭЦЭГ

	(Зөгнөлт өгүүллэг)

	 

	Тэнгэр цэлмэг. Хээр хоносон саран өвлийн цагаан нарны чалх муутай элчинд өрөөсөн талаасаа хайлмагтсан юм шиг шилийн уулын ташлан дээр бүдэгхэн харагдана.

	Өвлийн энэ нэгэн өдөр Цэцэгт хайрхан уулын буга согоо идээшлэх уужим талбиун энгэрийг дэлхэн хонь ямаан сүрэг тухтай бэлчиж явна. Хойноос нь бяцхан хүү шилбүүр барин дагажээ.

	Хүүгийн нэрийг Цогнэмэх гэнэ. Энэ жил тавдугаар ангид сурч байгаа бөгөөд өвлийнхөө амралтаар хөдөө гэртээ ирж, хонины ээлжид явж байгаа нь энэ ажээ.

	Уулын өндрөөс дорогш харахад Цогнэмэхэд тэнгэрт ниссэн мэт соньхон. Юм бүр алган дээр байгаа юм шиг илхэн агаад ухаан санаа сэргээнэ. Тээр доор айлын гэрүүд навтайн, хүн малын бараа шоргоолж мэт өчүүхэн үзэгдэнэ. Цогнэмэх энэ бүхнийг ажиглан сууна. Гэрийн гаднаас нэг хүн баруулж яваа харагдана. Аав нь бригадын төв орно гэж байсан, тийшээ явж байгаа бололтой. Должин эмээ голын захаас мөс үүрээд гэрийн зүг мацах нь инээдэмтэй. Дорж гуай адуугаа алдаад олоогүй гэж байсан. Асгатын амны наанаас эргэж яваа бараан морьтой хүн лав тэр бололтой. Асгатын амны цаад хотгорт бараан голдуу хэсэг адуу байна. Дорж гуай хамрынхаа дор байгаа адуугаа ололгүй дутуу эргэж мунгинаж яваа нь өрөвдөлтэй. Уг нь жаахан цаашаа явсан бол яг л адуун дээрээ буух байлаа. Цогнэмэх хүү ухасхийн босож алгаа амандаа хавсран:

	— Дорж гуай! Адуу чинь Асгатын цаад хонхорт байна! гэж цовоо цойлгон дуугаар хашхирав. Дорж өвгөн дүлий юм шиг тэс буруу зүг шогшуулсаар... Цогнэмэх арга ядахдаа дуу алдан, хормойгоо базлан зогсов. Үнэндээ Цогнэмэх хүүгийн дуу өндөр ч тэр хол яваа өвөөд арай ч хүрээгүй биз ээ.

	Хүүгийн цовоо дуунаар налайн бэлчиж явсан хонь ямаанууд юу болов гэсэн мэт толгой өргөн гайхацгаав. Хар халтар борлон сүргээсээ тасран ирж байж, хүүг үнэрлэн үзээд буцав. Энэ борлонгийн сониуч занг хэн бүхэн гайхдаг билээ. Сүргээсээ тасран ийш тийш тэнэх дуртай. Хонхор хотгорт үлдэж хоцорчих гээд хонины ээлжийнхэнд ад болдог амьтан ажээ.

	Нар баруунаа нэлээн сайн ташаад ирэхийн үед Цогнэмэх хониныхоо түрүүг гэрийн зүг эргүүлэв. Гэтэл өнөө гайхал борлон сүргийн дунд үзэгдсэнгүй. Хавь ойр ч харагдсангүй. Түүний эрэлд гарлаа. Нэг асга тойроод эрж явтал ёроолд нь хунгарт шигдчихсэн зогсож байна. Борлон тэр асгаас үсрээд хунгарт унасан бололтой. Цогнэмэх борлонг өргөж чангаасаар гаргав. Өөрөө ч хунгарт шигдэх шахлаа. Зүтгэсээр гарч явтал нь цав цагаан цасан дээр час улаан цусан толбо зэрвэсхэн харагдав. Юу билээ, муу борлон минь шархтаж гэмтээд цусаа гоожуулсан юм биш байгаа гэж гайхсаар очиж үзвэл ер бишийн сонин зүйлтэй учрав. 

	Хунгарласан цасыг нэвт цоргин хайлуулж, хахир өвлийн хүйтэнд ургасан мөнгөн цагаан иштэй турьхан улаан цэцэг байна. Цогнэмэх зугтаад явчих юм шиг түүн рүү сэм сэмхэн гэтэж мяраасаар ойртон очиж хажууд нь өвдөглөн суув. «Амьдрал тэтгэгч зул сарын цэцэг» гэж тэр бүүр нялх багын дуртгалын хүчээр өөрөө мэдэлгүй хэлэв.

	Бадамланхан асаж байгаа зул шиг турьхан улаан цэцэг тойрсон цасаа хайлмагтуулан байна. Цогнэмэх түүнд гараа сэмхэн ойртуулахад халуу дүүгэх шиг болж, буцааж татлаа. Тэр яах учраа ололгүй алмайран суутал, гэнэт бүр балчир нялх цагийнх нь дуртгал сэргэн амилж ирлээ.

	...Өвлийн тасхийм хүйтэн шөнө. Сарны гэрэлд орчин тойрон цийлэлзэн, нам гүм байна. Эзгүй уулын энгэрт хөр цасан дунд ганц хүн сууж байна. Соёо сахалтай, цагаан буурал толгойтой, матигар монхор хамартай, могойны нүд шиг гялтганасан хурц нүдтэй аймаар өвгөн байв. Оондой оточ гэгч тэр ажээ. Гэнэт түүний орчин тойрны хунгар цаснаас час улаан цэцгүүд сугаран гарч ирлээ. Оондой оточ аймшигтай муухайгаар архиран инээж, яаран сандран нэгэн хар хүүдий гарган тосоход цэцгүүд оч мэт үсрэн орж байна. Хүүдий аяндаа түнхийн дүүрэв. Оондой аахилан уухилан цэцгээ үүрэн босох гэтэл цахилгаан гялбас хийж тэнгэр дуугаран аянга ниргэв... Цогнэмэх хүү зарсхийж цочжээ. Түүний дуртгалаар амилсан домог ч нисэн одов. Цогнэмэх хүүгийн гурван настай байхад өвлийн нэгэн үдэш өөхөн дэнгийн гэрэлд нутгийн нэгэн өвгөн Цэцэгт хайрхны зул сарын цэцгийн тухай энэ домгийг аав ээжид нь ярихыг тэр сонссон юм байжээ.

	Шөнийн сарнаар ургаж, өвлийн нарнаар дэлгэрдэг зул сарын цэцэг гэгч голтой бүхнийг амьдруулдаг ч, нүдтэй бүхэнд харагддаггүй юм байжээ. Эрт дээр цагт энэ нутагт Оондой гэгч оточ байж зул сарын цэцгийг олдог байснаа тэнгэрт ниргүүлж үхсэнээс хойш дахин олдохоо больсон гэдэг домогтой юм санжээ. Энэ домог Цогнэмэх хүүгийн сэтгэлд үүрд хадагдан үлдэж Цэцэгт хайрхан уулын зул сарын цэцгийг олох гэж хэдэнтээ эрэлд мордсон ч удаатай юм. Нэгэн үе зүүд зэрэглээний ертөнцөд байгаа юм шиг Цогнэмэхэд санагдав. Гэвч тэр зүүдэлсэнгүй, үнэхээр Зул сарын цэцгийн дэргэд сууж байна.

	Өмнө нь хунгар цасан дээр ургасан турьхан улаан цэцэг улаа бутран байна. Дахин цэцэгт гараа ойртуулж нэгэн дэлбээг барьж үзэв. Хурууны үзүүр чимчгэнэн, гар хүрэв үү үгүй юу цэцгийн дэлбээ сэмрэн хуруунд нь наалдан үлдэв. Үзтэл хайран цэцэг харамсмаар гэмтжээ.

	Хахир өвлийн хүйтэнд, хөр цасыг нэвтлэн, хөлдүү хайруу газраас арай ядан ургаж дэлгэрсэн, хөөрхий энэ цэцэгт дахин гар хүрэх зүрх Цогнэмэхэд байсангүй. Дэргэдээс нь сэмхэн босож аяар аяар алхсаар холдов. Зул сарын цэцэг хөр дасан дээр улаа бутран бадарсаар ард хоцров.

	Цогнэмэх хонио туусаар гэртээ ирэхэд замд ээж нь тааралдаж:

	Нөгөө муу төлөг үхжээ. Хашааны гадаа хэвтэж байгаа. Данги хөлдөхөөс нь өмнө арьсыг нь салгаж авах сан гэж аавдаа хэлээрэй! гэж захив.

	Хонио хотлуулж дуусаад гэртээ орох гэж явтлаа гэнэт ээжийн захиж хэлснийг санаж, хашааны дэргэд очвол өнөөх үхсэн гэсэн муу төлөг арай ч үхээгүй бололтой, нэг хөлөө чичиргэнүүлэн хэвтэнэ. Ямар ч гэсэн голтой байгаа юм байна гэж бодоод хуруу чимчгэнүүлсээр явсан өнөөх цэцгийнхээ дэлбээг ам руу нь хийж орхив. Төлөг хор идсэн юм шиг бүр нам хөдөлгөөнгүй болов.

	Үхэж байгаа амьтныг улам нэрмэсэн юм шиг Цогнэмэхэд санагдаж дотор нь хачин болоход бушуухан гэр лүүгээ гүйн оров. Оройхон ээж нь гэрт орж ирэхдээ:

	— Өнөө үхлээ гэсэн төлөг маань босчихсон амьд явж байх нь юу вэ? гэж гайхсаар орж ирэв.

	Цогнэмэх хүү ухасхийн гарч харвал, үнэхээр амьд явж байв. Аав ээж нь ч гэрээс гараад ирсэн байна.

	— Амьдрал тэтгэгч... Зул сарын цэцэг идсэн юм! Амьдруулагч цэцэг идсэн юм чинь амьд байлгүй яах вэ! гэж Цогнэмэх хүү учир зүггүй баясан цовхчин хашхирав. 

	Аав ээж хоёр нь аль ч учрыг ойлголгүй, бүр гайхаж хоцорчээ.

	 


ХАВАР

	(Үлгэр-өгүүллэг)

	 

	Голын захад хоёр хүү тоглон байгаад маргалдаж гэнэ. Нэг нь:

	— Усны шувуу ирэхээр хавар болдог гэжээ. Нөгөө нь:

	— Үгүй! Майн баяр болохоор хавар болдог, тэр баярыг хаврын баяр гэдэг шүү дээ гэжээ. Хоёр хүү маргаад маргаад хэн нь ч дийлсэнгүй тул бусдаас асууж мэдье гэж шийджээ.

	Хөндийд бэлчиж явсан үхэр сүрэгтэй тэд эхлээд тааралдаж:

	— Хэзээ хавар болдог вэ? гэж асуужээ.

	—Дулаан болж цас хайлж, нугын өлөн цухуйхлаар хавар болдог гэж алагч үнээ мөөрөн хариулжээ. Хоёр хүү алагч үнээний хэлсэнд эргэлзэж цааш явав. Хэсэг хонь ямаа тааралджээ. Тэднээс хавар хэзээ болдгийг асуувал:

	— Уулын яргуй дэлгэрэхлээр хавар болдог гэж халтар ямаа шингэн дуугаар майлж гэнэ. Тэндээсээ ботгоо дагуулсан хэсэг тэмээ бэлчиж явахыг үзээд очиж асуужээ.

	— Энэ хөөрхөн ботгонууд гарахлаар л хавар болчихдог юм гэж хүрэн ингэ буйлан хариулж гэнэ. Энэ бүхнийг эс зөвшөөрөн цааш нэгэн гүүрээр гарч яваад голын усанд наадах загаснаас:

	— Хэзээ хавар болдгийг хэлж өгнө үү? гэвэл

	— Энэ голын мөс гэсэж урсахлаар хавар болдог юм гэж тул загас хэлжээ. Тэд улмаар өргөн талд гарч тарвагатай тааралджээ. Тарвага:

	— Миний ичээнээсээ гарахлаар л хавар болдог юм гэж хошхирчээ. Бас л эргэлзээтэй санагдав гэнэ. Гэтэл өргөн талыг доргиулан трактор айсуй явна гэнэ. Түүнийг угтан очиж асуувал:

	— Миний, газраа хагалж, тариагаа тарихлаар л хавар боллоо гэж бод! гэж трактор тэнгэр өөд бөөн бөөн утаа олгойдуулан байж хэлж гэнэ.

	Ингэж хоёр хүүгийн асуусан бүхэн цөм л ижилгүй, өөр өөрөөр хариулсанд бүр гайхаж:

	— Тэгээд энэ бүхний аль нь хавар юм бэ? гэж бие биеэсээ асуужээ. Тэгснээ, ер нь хавар гэж юу юм бэ? гэж хоёулаа эргэцүүлэн боджээ.

	Бодсоор ярилцсаар суутлаа:

	— Дулаан болж, цас хайлж, мөс гэсэж, голын ус урсаж, тарвага зурам ичээнээсээ гарч, уулын яргуй дэлгэрч, усны шувуу ирж, төл мал гарч, газар хагалж тариа тарих үеэр майн баяр болдог. Ерөөс хавар гэж энэ бүхнийг хэлдэг биз ээ! гэж хоорондоо маргахаа больж тохиролцож гэнэ.

	 


БАНХАР МИНЬ

	(Тууж)

	 

	...Сайн нохой хотны чимэг

	 Саглагар мод уулын чимэг

	(Монгол ардын аман зохиолоос)

	 

	Би бага байхдаа бас л одоогийн хүүхдүүд шиг нохойтой тоглох дуртай байжээ. Ер нь хүүхэд бүхний зан тийм байдаг шиг байна. Гэхдээ бидний үеийнхэн нохойтой нөхөрлөхийн зовлонг үзэлгүй өнгөрснөө аз гэж бодоход ч болох л юм даа. Нохой гэдэг байгалийн энэ сайхан амьтанд хайртайгаасаа болоод манай хүүхдүүд хэрдээ зовлон амсаж байгааг бараг хүн бүхэн мэднэ шүү дээ! Хүүхэд томчууд хоёр, нохойноос болж заримдаа бие биедээ бараг л дайн зарлахын наахнуур болох юм. Томчууд нь цагдаа нар болон орон нутгийн засаг захиргааны дэмжлэг авдаг учраас энэ халз тулаанд ялж, хөөрхий хүүхэд нохой хоёр хохирох нь олонтоо байна.

	Тэр жил бидний хэдэн хүмүүс говийн гурван аймагт аман зохиол, хэл аялгуу судлах экспедицээр хэдэн сар явж билээ. Дундговь аймгийн Дэлгэрхангай суманд Цэдэнбаажий гэдэг ерөөлчтэй уулзаж элдэв зүйл тэмдэглэн авч байгаад тэр хуучны өвгөнөөс Дэлгэр хангай уулын баруун суганд нэг зурагт хад байдаг гэж сонсоод очиж үзлээ. 

	Сайхан элгэн улаан хаданд хүн амьтан, нум сум, бас бус үл мэдэгдэх зүйлсийн дүрсийг эртний хүмүүс сийлбэрлэн хойч үеийнхэндээ дурсгал болгон үлдээжээ. Тэр эртний сүг зургийг хараад бид балар цагийн өвөг дээдэстэйгээ олныг ярьж болохоор байна. Зураг дээр нэг хүн алцайгаад зогсож байна, Нэг янгир ухаан мэдээгүй зугтаж байна. Дэргэд нь буга согоо хоёр номхон төлөв зогсож байна. Иймэрхүү байдлын гол дунд нэг нохойг бусдаас томоор байр эзлүүлэн сийлбэрлэсэн байна.

	Энэ нь эртний тэр уран бүтээлчийн гол санаа лавтай мөн биз ээ. Юу гэвэл тэр эрт балар үед, хүн төрөлхтний хүүхэд ахуй цагт нохой хүний аж амьдралд ямар үүрэгтэй, ямар байр суурь эзэлж байсныг одоогийн түүхийн сурах бичгээс ч ойлгомжтой тод ярьж байгаа хэрэг.

	— «Ишиг эврээ ургахаар эхийгээ мөргөх» гэж өнгөрсний ачийг мартагчдыг элэглэн шоолсон мэргэн үг бий. Гэхдээ бидний эвэр тийм чиг урт ургаагүй байна. Нохой амьдралын хэрэгцээнээс гарсан гэж үү? Үгүй ээ, нохой хүний амьдралын үнэнч сайн нөхөр хэвээрээ л байна. Нохой хэзээ ч хүний дэргэд байж, баяр баясгалан төрүүлэгч сайхан амьтан байх болно.

	Алс хойд туйлын нохой хөлөгтний тухай ч юм уу, түүний махыг дээд зэргийн амттан болгодог гуулин хүний тухай, эсвэл нохойн арьсан дах, гутлын тухай ярихаа больё. Эх орноо батлан хамгаалах их ариун үйлст ч юм уу, элдэв хулгай зэлгий эрэн олохоос эхлээд ер хүний аливаа ажил явдалд нохой ямар тус дэм үзүүлдэг тухайд ч энэ удаа ярихаа түр азная. Харин гагцхүү хоточ сайн нохой малчин хүнд ямар ач тустайг товчхон төдий өгүүлсүгэй.

	Манайх нэг сайн хоточ халтар нохойтой байж билээ. Монгол нохой голдуу л Банхар гэж нэртэй байдаг. Манай нохой ч бас л тийм нэртэй байлаа. Бяруу шиг том биетэй, шар халтар нохой маань нүдэн дээрээ хоёр шар эргүүлгэн толботой нь яг л дөрвөн нүдтэй юм шиг харагддаг сан. Хууччуул дөрвөн нүдтэй нохой чөтгөр хардаг гэж ярьдаг болохоор бид хоёр хөдөө хээр явж байгаад элдэв чимээ авч хуцахад нь арай нөгөө гайхал чөтгөрийг нь харсан юм биш байгаа гэж би айдаг сан.

	Банхар бид хоёр хар багаасаа хэчнээн сайхан нөхөрлөсөн гэж санана. Миний бага насны амттайхан дуртгал Банхартай салшгүй холбоотой байдаг юм. Нохой эзэндээ үнэнчийн хувьд бүр гайхалтай гэж болно. Намар болж аймгийн төв рүү сургуульдаа явахад минь Банхар намайг даваа давтал даган үдэж гаргадаг сан. Явснаас минь хойш хоёр гурван хоног юм идэлгүй, гуньхран хэвтэж үе үе гасалж байгаад зүгээр болох юм, хөөрхий чинь гэж ээж хавар сургуулиа тараад ирэхэд минь ярьдаг сан.

	Намайг ирэхэд Банхар яаж баярладаг байсан гэж санана. Уяан дээр буунгуут минь давхин ирж намайг ноцон унагаад, гийнан гаслан байж нүүр амгүй долоон ноцож нухдаг байж билээ. Тэгээд л бид хоёр зуны турш хамт тоглодог байсан юм.

	Тэр жил намайг 10 дугаар ангиа төгсөөд,ирэхэд Банхар маань намайгаа танихаа больчихсон харин урдаас хуцаж байдаг байна. Сургуулиа төгсөөд бас улсын их сургуульд хувиар авчхаад ирж байхад минь шүү! гэж бодоод би Банхартаа гомдох шиг болж билээ. Гээд яая гэх вэ, амьдралын хуулиар амьтан зөнөх гэгч ийм л байдаг хойно. Нохой битгий хэл, аав нь хүүгээ танихаа больчихыг алийг тэр гэх вэ!

	Банхар маань нэг өдөр гэртээ орж ирээд хуцлаа. Зарим маань инээлээ, зарим маань өрөвдлөө. Хуцах ч гэж дээ сөөнгөтсөн бүдэг дуугаар оронцоглов. Залуу зандан цагтаа хэчнээн гал цогтой сайхан амьтан байлаа даа. Хүнгэнэсэн сайхан дуугаар уул хадыг цуурайтуулан хуцахад нь хавь ойрын боохой сүүлээ тас хавчдаг байсан юм чинь. Ер зарим нохой дэмий л хуцдаг байхад манай Банхар ер тэгдэггүй байлаа.

	Түүний хуцах дууны өнгийг аав бүр андах гэж байхгүй. «Банхар хуцаад байна. Манайд алсын танихгүй айлчин ирэх нь дээ» гэж аав хэлбэл яг л үнэн болдог байлаа. Нэг удаа аав «Банхар хуцаад байна. Энүүхэн баруун жалганд хэнийх нь юм ганц мал сугарч үлдсэн шиг байна. Хүүхдүүд явж үзээд ир. Аягүй бол өнөө шөнө чонын хоол болох вий» гэхэд нь бид эрж очвол Номтын жалганд Онгой гуайн хүрэгч үнээ хээр тугаллачхаад, тугалаа долоогоод харанхуйд ганцаараа зогсож байж билээ...

	Нэг өглөө босоход маань Банхар гэрийнхээ хаяанд үхсэн байлаа. Ээж маань Банхарынхаа талийсныг үзээд уйлж билээ. Аав надад хэсэг шар тос өгөөд Банхраа Оодойн жалганд аваачиж тавиад ир гэж явууллаа. Би Банхарыг яг л аавын захиж хэлсэн ёсоор аманд нь шар тос хийж, сүүлийг нь тас огтолж дэрлүүлээд «оршуулж» билээ. Энэ зан үйл монголчуудад хэзээнээс нааш уламжилсан заншил ажээ. Уг санаа нь «Чи энэ насандаа хүнд их тус болж буян үйлдэв. Хойд насандаа хүний төрөл олж төрөх болтугай!» гэсэн эзний ерөөл ажээ. Хэрэв сүүлийг нь тас огтлолгүй хаявал эргээд л нохой төрөлдөө төрдөг гэнэ.Үүний үнэн ч хаа юм. Гэхдээ л хоточ сайн нохойгоо хүндэтгэсэн малчин хүний сайхан сэтгэл байгаа нь хамгаас үнэтэй бишүү! Тэгээд буцаж ирэхэд минь аав маань:

	— За байз яаж байгаад нэг сайн хоточ нохойтой болдог билээ. Банхар маань мөн ч олон жил намайг бүтэн нойртой хонуулсан юмсан даа, хөөрхий! гэж бодолд дарагдчихсан сууж байж билээ...

	 

	* * *

	 

	Миний хүү гэж бас нэг нохойд үйлсгүй дуртай гайхал байна. Нэрийг нь Лхагва гэдэг юм. Тэр жил нэгдүгээр ангид сурч байлаа. Би хүү Лхагваатай дараа ярих сонин явдал тохиолдоогүй бол нохойны тухай элдэв дээдийн юм ярьж, Банхараа дурсаж энэ туужийг бичээ ч үү, үгүй ч үү бүү мэд.

	Нэг үе манай байшингийн хүүхэд бүр нэг нь нэг, хоёр нь хоёр нохойтой болчихсон байлаа. Хүүхэд байж үзээгүй юм шиг муухай зантай авгай нар, ажлаа дийлэхгүй мунгинасаар байгаад уур уцаар нь ихдэж нойр нь хүрэхээ больсноо мэдрэлийн ядаргаа гэж нэр цэвэр өвчнөөр хаацайлсан зарим нэг албан хаагч, за тэгээд байрын дарга гээд эцэг эх биднийг хүүхдээ захирахгүй байна, дур зоригоор нь тавьж нохойтой тоглууллаа гэж зэмлэх хүн мундахгүй болж районы прокурор, сэргийлэх, орон сууц гудамжийн захиргаа, байрын эцэг эхийн хамтарсан хурал удаа дараа хийж нохой, хүүхдийн асуудал хэлэлцсээр л байлаа.

	Нэг орой намайг ажлаа тараад ирсний дараа хүү гаднаас гүйн орж ирээд:

	— Улаан буланд хурал хийгээд гэв.

	— За хэн хуралдуулав? гэвэл

	— Нэг ах! Яагаа вэ түрүүн байгаль хамгаалъя гэж яриа хийсэн ах. Тарьсан мод битгий хугал. Зүлэг гишгэж болохгүй. Шувуунд үүр засаж өг! гэж ярьсан ах биднийг хуралдуулсан гэв.

	 — За тэгээд юу гэж хуралдуулж байна?

	— Нохойнуудаа авчирч тушаа гэж байна. Нохойгоо авчирч өгсөн хүүхдэд 5 төгрөг өгнө гэнэ. Хэрэв алаад авчирч өгвөл арван төгрөг өгнө гэж байна. Аав аа« Би Лайкаа аваачиж өгөхгүй ээ! (Лайка гэдэг нь түүний хайртай нохой ажээ.) Оронд нь өөр нохой аваачиж өгнөө гэв. Би:

	— Чи тэгээд тэр нохойгоо алаад аваачиж өгөх юм уу? гэж асуувал:

	— Үгүй ээ! Аав аа, хөөрхийг би яаж алах вэ! Тэр чинь амьтан шүү дээ! гэж билээ. Энэ яриаг сонсоод «Бид чинь заримдаа хүүхдээсээ дор тэнэглэх юм даа» гэж халаглан бодлоо.

	Олон хоног их асуудал болж байж арай ч хүүхдээр нохойг нь алуулалгүй шиг «асуудал» нэг л шөнө шийдэж хүүхэд нохой хоёр салав. Өнөөх мэдрэлийн ядаргаатангууд, муухай зантай гэрийн авгайчууд харин ч нэг хамраа сэтэртэл хурхирч, шавиагаа ханатал унтаа л биз гэж таая даа. Хэрэв хэн нэгээс нь:

	— Та өнөө шөнө сайхан унтав уу? гэж маргааш нь асуусан бол нойргүй хоносондоо нүд нь улайж бүлцийснээ мэдэхгүй нэрэлхүү зан гаргаж:

	— Үгүй ээ мөн сайхан унтлаа гэж хэлж чадах л улс даа! Хүүгээсээ би:

	— Нохойгоо яасан бэ? Тушаачихаа юу? гэж асуулаа. Хүү минь

	— Үгүй, Лайка алга болчихсон гэв. Ингээд л өнгөрлөө.

	Лхагва хүүгийн Лайка нохой бас л хэрдээ түүхтэй нохой юмсанж. Уг нь анхны эзэн нь манай байшингийн Бямба гэж нэг хүү байжээ. Бямба хүү түүнийг гөлгөнд нь олж аваад Лайка гэж нэр өгөөд тэжээсэн байжээ.

	Нохой яах вэ , богино настай амьтан хойно нэг жил болоход л бараг бүдүүн нохой болж өсдөг юм чинь. Лайка нохой нохойноос ухаантай байж, заасан бүхнийг амархан сурсан учир хүүхдийн дурыг ч их татжээ. 

	— Сайн байна уу? гэхэд хүн шиг хойд хөл дээрээ оцойн босож урд хөлөө өгдөг. Яв гэхэд явдаг. Аливаа юм үнэртүүлээд нуухад дор нь олдог. Ер нь л олон эрдэмтэй аж. Ийм нохойгоо хураалгах ч хүүхэд битгий хэл, үүхдэд ч харамсалтай байлгүй яах вэ.

	Бямба хүү наймдугаар ангиа төгсөөд өнгөрсөн намар Зөвлөлт Холбоот Улсад техник мэргэжлийн сургуульд явахдаа манай хүү Лхагвад Лайкаа бэлэг болгон өгөөд явсан байжээ. Тийнхүү Лхагва хамгийн азтай хүний нэг болж хүүхэд бүхэн түүнд атаархахад хүрсэн ч удаатай.

	Гэвч цагаа ирэхэд хүүхэд бүхэн амь нэгтэй байх юм. Хожим сонсвол Лхагва хүү Лайкаа нохойны «кампанид» оруулалгүй нууж аваад хоцорч амжсан байх юм. Лайкийг авч үлдэхийн тулд манай байшингийн хүүхдүүд бараг цөмөөрөө хөдөлжээ. Хэн ч олохгүй мэдэхгүй газар байр засаж Лайкаа тэнд нуугаад ээлжээр хүний нүд хариулж байж хоол зөөж өгдөг байжээ. Овоо ч хэд хоног өнгөрсөн юм байх.

	Нэг өдөр манай байшингийн нэг албан хаагч мэдрэлийн ядаргааны учир хэд хоног гэртээ акттай байгаад гадаа салхинд гараад гэрийн авгайчуудтай хууч хөөрөн нарлаж суутал траншейны нүхний таглаа төмөр оволзож байгаад нэг хүүхэд гараад ирж гэнэ. Тэр хүү мэдээжээр Лхагва байгаа биз. Нарлагчдын нүд том болж:

	— Хүүе ээ, энэ хүүхэд энд юу хийж байдаг байна? Өнөөх Мөнхдоржийн шар шив дээ! Энэ лав учиртай! гэж шуугилдсаар очиж төмөр бөглөөг сөхөн хаяад нүх рүү багтаж ядан байж орж нэгжвэл өнөөх нуусан Лайка баригддаг юм байж.

	— Мөнхдоржийн шар! Хүүхэд бас л уруу татаж нохой цуглуулах нь. Үүнийг одоо даруй тас цохихгүй бол бас л дийлдэхээ болино гэж тэд ам амандаа шуугилдаад Лайкийг нүхнээс чирч гаргаад шууд л төмөр модоор тархи толгойгүй балбан дор нь алж байшингийнхаа хойд хотгорт хаяжээ.

	Лхагва хүү байшингийнхаа хүүхдэд өдөр болсон явдлыг уйлагнан байж яриад оройхон хирд нохойгоо очиж үзвэл аз болоход арай ч үхчихээгүй бяцарсан биеэ дааж ядан босох гээд өндөлзөж байна гэнэ. Үнэндээ ч нохой долоон голтой амьтан шүү.

	Хүүхдүүд тэр даруй гэр орон руугаа гүйлдэн хоромхон зуур эргэн ирэхдээ идэх уух юм, эм дом, марль боолт олж ирсэн байв. Тэгээд арав гаруй хоног сувилаад л Лайкийг эрүүл саруул болгожээ. Гэвч цаашид өөрийн байшингийн ойр орчим Лайкийг агуулж байх нь аюултай тул нэг бүтэн сайн өдөр Лхагва хүү байшингийнхаа найзтай Лайкаа хөтлөөд нууц сайн байр эрж олохоор явж байв.

	Манай байраас нэг ч их холгүй зөвлөлтийн барилгын трест ирж буугаад орон сууцын шинэ хороолол үүсгэн, ажил ид л өрнөж байсан юм. Мань хоёр тэр барилга дотор ороод нохойтойгоо тоглоод зогсож байтал нь нэг орос цэргийн дарга гараар даллан дууджээ. Хүрч очвол тэр цэргийн дарга «Нохойгоо надад бэлэглэчих» гэж гуйжээ. Хоёр хүү бие бие рүүгээ харан хэсэг түдгэлзэн зогсож байснаа цэрэг ахад Лайкийнхаа эрдэм сургуулийг зааж үзүүлээд нохойгоо бэлэглэчхээд харьжээ. Ингэж Лхагва хүү нэг зовлонгоосоо салсан юм байжээ.

	Энэ явдлаас хойш хэдэн сар өнгөртөл хавар болов. Нэг орой би ажлаасаа тараад иртэл Лхагва хүү гартаа нэг зураг барьчихсан баяр хөөр нь чээжиндээ багтаж ядан цовхчиж байв. Би:

	— Юу болов миний хүү? гэхэд!

	— Миний Лайка! Миний Лайка! гээд л цовхчоод байв. Тэгснээ:

	— Бямба ах надад энэ зургийг ирүүлсэн байна. Лайка гэж нэртэй энэ нохойг тэнгэрт, сансарт нисгэсэн гэж бичсэн байна. Бас энэ тамхины хайрцгийг захиа дотор хийгээд ирүүлжээ. Дээр нь Лайканы зураг байна. Харахад зураг нь миний Лайктай яг адилхан байна. Миний Лайкийг авсан тэр орос цэргийн ах л Лайкийг минь Москвад аваачаад тэнгэрт нисгэсэн байх. Ээ гялай! Миний Лайка тэнгэрт нисжээ! гэж дахин цовхчиж эхэллээ. Би хүүгээ тэвэрч үнсээд:

	— Нээрээ ч тэгсэн байж болох юм шүү! гэж түүний үгийг дагуулж билээ. Өөр би юу гэж хэлэх билээ дээ. «Чиний Лайка биш ээ. Энэ чинь олон жилийн өмнө сансарт нисгэсэн Лайка гэдэг өөр нохой байгаа юм. Харин та нар тэр нохойн нэрээр өөрсдийнхөө нохойг хожим нэрлэсэн байна» гэж тайлбарлалтай биш. Тэртээ тэргүй миний хүү том болоод энэ бүхний учрыг ойлгох болно. Энэ удаад Лайкаа тэнгэрт ниссэн гэж бодсон, баярласан хэвээрээ байг! гэж бодлоо. Энэ бүхэн миний сэтгэлийг хөдөлгөж нохойны тухай, Банхараа дурсаж нэг юм бичмээр санагдаад болдоггүй шүү...

	 

	* * *

	 

	Манай Банхар чээжний гөлөг байсан болохоор эр чадалтай, яс сайнтай ёстой нохой шиг нохой болсон юм. Тэгээд ч 15 нас хүрсэн биз. Ер нь ихэнх нохой арав орчим наслаад л зөнөчихдөг юм. Миний гурван настай байхад аав Банхарыг олж иржээ. Банхар хүний хэлийг ойлгодог ч, ярьж чаддаггүй байсан юм. Хэрвээ Банхар хүний хэлээр ярьдаг байсан бол сонин юм мөн ч их ярих байсан даа. Лав л ингэж ярих байсан биз.

	Эхээс гараад долоо хоног нүд минь юм харахгүй байлаа. Тэгсэн чинь нэг өдөр нүд минь нээгдэж ах дүү нараа, ээжийгээ олж харлаа. Цааш нь харвал өндөр нам хоёр гозгор юм наашаа айсуй. Ээж биднээс шал ондоо босоо гозгор биетэй, улаан нүүртэй нэг амьтан ирээд биднийг их ажиглаж харав. Энэ бол миний ирээдүйн эзэн хүн гэгч байсан юм байж. Тэгээд биднийг ээлжлэн шилэн хүзүү дээрээс маань бахим том гараар базаад дээш нь өргөөд л байсан. Миний ах нар гаслаад л байлаа. Тэгтэл ч миний ээлж боллоо. Миний хуйхыг хууртал шилэн хүзүүнээс минь атгаад дээш өргөв. Тээр дор газар, энүүхэнд ойрхон тэнгэр харагдаж билээ. Эвгүй л байсан. Гэхдээ би шүд зуугаад, гаслахгүй байлаа. Тэгтэл намайг заавал гаслуулах гэсэн юм уу, зүгээр өргөж байснаа сэгсэрч үзэж байна. Би шүд зуугаад л байлаа. Сарьсан хоншоор дээр минь нясалж байна. Золтой л гасалсангүй. Тэгтэл:

	— Үгүй хөөе, энэ чинь шаггүй эд байх чинь вэ? Энэ лав чээжний гөлөг байх аа! гэж өнөө хүн намайг доош болгонгуутаа хэллээ. 

	Үнэхээр ч бид эхийн хэвлийгээс цуварч гарсаар би хамгийн сүүлд нь гарсан юм. Тэгэхлээр би эхийн чээж талд байсан байж таарна. Намайг доош буулгахад ашгүй ах нартай минь нийлүүлэх нь гэж баярлатал эндүүрчээ. Намайг нэг жаахан хүний гарт тэврүүлэв. Жаахан хүний гар том хүнийхийг бодвол зөөлөн аятайхан байлаа.

	Тэр жаалын толгой над руу ойртож байснаа бид хоёрын хошуу нийлэв. Намайг үнсэж байгаа ухаантай юмсанж. Энэ бол миний насан туршдаа нөхөрлөсөн сайн найз Мөнхдорж минь байжээ. Тэгээд өнөө том бага хоёр хүн намайг ээжээс минь, ах нараас минь салгаж аваад явсан. Би хэчнээн дургүй байсан гэх вэ! Гэтэл гэртээ аваачингуут л надад дулаан хэвтэр засаж амттайхан сүү өгөөд л би ч удалгүй нөгөөдүүлээ мартаж шинэ эздэдээ даслаа гэж ирээд л ярих байсан даа...

	Банхар чиний бага балчир байхад аминд чинь орсон юм гэж ээж надад олон дахин ярьсан юм. Манайх Бадмаанямбуу гэдэг уулын өвөрт хаваржаандаа шинэ бууцанд буугаад байжээ. Би тэгэхэд дөрөв орчим настай байсан гэнэ. Хаврын нэг нарлаг өдөр ах нар хонь малдаа явсан үед би ганцаараа гадаа тоглоод л явж байж. Тэгсэн нэг хар шувуу надтай тоглож эхэлжээ. Хар, шувуу гэдэг нь хэрээ байж. Тэр хэрээ ойрхон ойрхон цамнаад л суудаг юм байх. Би түүнийг барьж авах санаатай ойртоод очиход жаахан цаашаа гүйгээд л эргээд зогсдог байж. Би дагаад л байж. Тэгж намайг өөд газар дагуулсаар гэрээс холдуулж улмаар хэдэн гүвээ давуулж амжжээ.

	Бага хүүхэд газрын өөд мацчихвал ер эргэж буцахаа мэдэхгүй улам л цааш авираад байдаг гэнэ. Тэгж явсаар хүүхэд эцэж ядраад унтчихдаг юм байх. Энэ үед хэрээ хүүхдийн нүдийг ухдаг гэлцэнэ. Ер хууччуул хавар хэрээ хүүхэд, дагуулдаг амтай юм гэж их сэрэмжилдэг заншилтай билээ.

	Тэгж намайг хэрээ дагуулаад явчихлаар Банхар маань хойноос нь яг дагачихсан юм байж. Би ч явж байгаад эцэж ядраад үхсэн юм шиг унтаад өгөө биз. Тэгэхлээр нь Банхар намайг сахиад хэвтчихжээ. Хэрээ ойртоод ирэхлээр Банхарын хүзүү сээрийн үс арзайн босож архираад л түүнийг ер хавьтуулахгүй байж. Банхар аль хир удаан хэрээтэй тулалдсан юм бүү мэд. Оройхон хирд манайхан намайг гэнэт үгүйлж дуу шуугиан болж, эрэл суралд тал тал тийшээ мордоцгоож гэнэ. Гүвээн дээрээс харахад нь хойд уулын энгэрт бяцхан хар юм хэвтэж дэргэд нь нэг нохой бас нэг хар шувуу байхыг үзээд манайхан ухаан мэдрэлгүй болон давхилдаад ирсэн нь би хэрээ нохой хоёрын дунд дуг нойртоо дугжирч байсан юм гэдэг.

	Манайхны баярласан гэдэг тоймгүй. Тэгж намайг эрж айн сандарч байхдаа Банхарыгаа хэн нь ч үгүйлээгүй байснаа хожим ээж үргэлж харамсан ярьдаг юм. Ёстой нэг адгуус тулдаа л гомдохоо мэдэхгүй өнгөрсөн биз хөөрхий минь! Хэрэв хүн бол яах байсан бол гэж Банхарынхаа толгойг ээж илбэн эрхлүүлдэг сэн. Ээжийн энэ яриаг сонсох бүр би Банхартаа улам хайртай болоод байх шиг санагддаг байлаа...

	Банхараас болж ах маань нэг удаа аавд зөндөө загнуулж билээ. Хавар цаг юмсан. Аав намын гишүүдийн гурав хоногийн семинартай гээд сумын төв явсан байлаа. Энэ үеэр ах нэг өдөр буу үүрээд Банхарыгаа дагуулаад гарлаа. Банхарыг анч болгох юм гэнэ.

	Өдөржин яваад орой ирэхэд нь харвал Банхарын хошуу ам улаан цус болсон байлаа. Юу гэгчийг барьж ирсэн юм бол гэсэн чинь тэр хоёр хов хоосон иржээ. Банхарын хамар хоншоор юу ч үгүй шалбарч улаан махаараа эргэн, аймшигтай болжээ. Тэр хоёр уул талаар өдөржин тэнэж яваад нэг сайхан үнэгтэй тааралджээ. Ах Банхарыг үнэг харуулж байгаад:

	— Туу, туу! гээд л тавьчихаж. Банхар ч ухасхийж үнэг ч зугтаж. Түдэлгүй үнэгийг гүйцэн очиж сүүл даран хөөж эхэлжээ. Үнэг хэдэнтээ холбирон булзан зугтаахад Банхар тэр тоолон хөр цас манарган ойчиж, гаслан гаслан босож хөөжээ. Тэгснээ Банхар дахин нэг гүйцэн очиж үнэг рүү дайрснаа бас л хөрвөн унаад учиргүй гаслан босож ирээд түүнийг хөөхөө больж гэнэ.

	Ах гайхсаар очвол Банхарын ам хамар улаан нялга болж цус садарч байжээ. Эхлээд ах Банхар маань үнэгний хошногыг сугалж аваад хоцорч, тэр муу үнэг одоо хаа холдох вэ гэж бодсон нь биш байжээ. Юун үнэгний хошногыг сугалахтай мантай, харин өөрийнхийгөө «сугалуулчихсан» зогсож байдаг байна.

	Яг энэ үеэр аав семинар тараад гэртээ хүрч ирэхэд нь ийм хэрэг мандсан байлаа. Аав Банхарын хамар хоншоорыг үзмэгц хараал зүхэл тавьж ахыг золтой л барьж зодсонгүй.

	Хэзээ хоточ нохойг анд авч явж байсан юм.

	Ерөөсөө хоточ нохой, анч нохой хоёрын сургууль өөр байдаг л гэнэ. Тэр ч байтугай анч болгох нохойг ч гэсэн эхлээд үнэгэнд тавьдаггүй юм гээд зөндөө л урсгаж гарлаа.

	Түүнээс миний сэтгэлд тодхон үлдсэн нь: «Үнэг гэдэг амьтан тун ч зальтай гэнэ. Тэр сэгсгэр сайхан сүүл үнэгний амийг аюулаас аврах гол хэрэглэл нь болдог юм байж. Үнэг зугтахдаа сүүлээ улам сэгсийлгэн зугтдаг ажээ. Ихэнх туршлагагүй дайсан үнэгний сүүлтэй хөөцөлдсөөр байгаад эцэж ядардаг ажээ. Тэр ч байтугай үнэг сэгсгэр сүүл рүүгээ дайруулангуут булт үсэрч, сүүлээ шарваад л дайсныг сарьсан хамраар нь газар мөргүүлдэг бүр амтай гэнэ. Тэгээд ч анч болгох нохойг эхэлж үнэгэнд тавьдаггүй. Үнэгний сүүлэнд хууртаж хамар амаа авчхаад зүрх зориг нь мохож яваандаа анд гүйхдээ халирамхай аймхай болчихдог ажээ.

	Ангийн туршлага суусан хашир анч ноход бол үнэгийг гүйцэж түрүүлэнгүүт юм уу, үгүй ядахдаа зэрэгцэн очиж байж тас хөндлөн дайрдаг ёстой гэнээ. Гэтэл мань Банхар тэр үед залуу ч байж, хар муйхраар хөөж үнэгний сүүлэнд ширвүүлэн хаврын хатуу хөр цас руу сарьсан хоншоороороо шаан унасаар байдгаасаа салах шахсан юм байжээ.

	Бид Банхарынхаа ам хамарт эм дом түрхэж боож янзлав. Тэр хэд хоног хоолоо ч идэж чадалгүй, бас хэрдээ тарчилсан шүү...

	 

	* * *

	 

	Тэр жил би Москвад сурч байхдаа нэг сайн өдөр Москвагийн амьтны хүрээлэнд очлоо. Бага балчир байхдаа бараг айл бүхний авдрын нүүрэн дээрээс харж сэтгэлд бүүр хоногшиж үлдсэн ам хамраасаа улаан дөл бадраасан догшин сүртэй арслангаа тэнд л анх амьд сэрүүн дүрээр нь үзэж билээ. Бас сургуульд байхдаа сурах бичгийн хуудаснаас олонтоо үзсэн, бүдүүн гоолиг бат бөх хошуугаараа ороон өргөсөн асар том биетэй хүчит заан, ургаа модны оройн навч идэж байгаа Анааш гэдэг өндөр гоолиг амьтнаас эхлээд бүр дуулж сонсоогүй элдэв янзын амьтдыг үзэж ихэд сонирхон гайхаж явлаа.

	Тэгж явахдаа Банхараа бас нэг дурслаа. Юу гэвэл амьтдын хүрээлэнгийн нэг байранд нохой чоно хоёрыг ижилдүүлэн нөхөрлүүлсэн байлаа. Тэр хоёр хоол ундаа хувааж идээд их л эвтэй найртай аж төрж байгааг хараад байгалийг өөрчлөн хувиргах чадалтай хүний арга ухааны нэгээхэн жишээ гэж бодлоо.

	Би бага байхдаа Банхараа чонын бэлтрэгтэй нөхөрлүүлэх гэж оролдсон юм. Чоно гэдэг амьтан бас л их ухаалаг нэгэн ажээ. Хавар болж цас тарлантаад ирэхийн үес гөлөглөдөг амьтан. Энэ ч бас учиртай. Эм чоно аль нэг тохиромжтой газар олж үүрээ засаад цаг ирэхийг хүлээдэг бололтой. Тэгээд цас хайлж газар цоохортоод ирэхлээр гөлөглөдөг ажээ. Энэ бол үүрэндээ ирэх, гарах мөрөө буруулах арга нь юм.

	Эмэгчин чоно гөлөглөсний дараа бэлтрэгүүдээ тэжээх гэж идэш хоол хайн явах нь элбэгших тул мөрөө буруулахыг ихэд хичээнэ. Тэрбээр ирэх, одохдоо заавал цасны цоохрыг дагадаг тул анчид түүний үүрийг бэдэрч олоход бэрхтэй болдог. Гэтэл малчид хавар цагт чоно гөлөглөх үеэр түүнийг бөөнөөр нь авлахыг ихэд хичээдэг билээ. Тэгээд хаврын хуучдын шинэ цасыг тэд тэсгэлгүй хүлээдэг юм.

	Яг ийм шинэ цас орсон үеэр би нутгийн анчидтай хамт чонын авд гарч билээ. Шинэ цасан дээр бид чонын мөр мөшгөн хөөсөөр яг л үүрэн дээр нь буулаа. Бидний шуугилдсаар ирэх чимээг эмэгчин чоно хэдийн мэдээд үүрээ орхин зайлсан шинэхэн мөр нь байлаа. Гэвч хашир анчид гичий бэлтрэгүүдээ зөөж амжаагүй гэлцэнэ. Бид өдөржин ухав. Хэдийгээр хавар ч гэсэн газар хөлдүү тул гал түлж гэсгээн ухсаар байгаад оройхон хирд долоон бэлтрэг гаргаж авав.

	Бэлтрэгүүд бяцхан ч гэсэн чонын хүү тул хэдийнээ муу санаа суучихсан байж билээ. Хүний нүүр харах гэж ер үгүй, дандаа буруулж цааш зүтгэнэ. Би тэр бэлтрэгүүдээс нэгийг авав. Авах авахдаа бас чээжнийхийг нь сонгох санаатай бүгдийг нь шилэн хүзүүнээс өргөж сэгсэрч үзсэн боловч аль нь ч ганхийх дуу гаргасангүй. Тэд цөм л бяцхан чоно тул аргагүй шийр зааж байгаа хэрэг шүү дээ.

	Би тэднээс нэг эр бэлтрэг авч харилаа. Уг санаа минь Банхартаа нэг сайн нөхөр олж очиж байгаа ухаантай юм. Банхар тэгэхэд эр биед хүрснээр барахгүй хашир суусан хоточ сайн нохой болсон байв.

	Банхар маань бэлтрэгийг үзээд яах бол гэж сэтгэл минь замдаа их л догдолж явлаа. Тэгсэн чинь Банхар юун нөхөрлөхтэй мантай чонын гөлгийг нэг нүдээр үзсэнгүй. Хүзүү сэрвээний нь үс арзайн босож, нүд нь оч мэт гялалзан бэлтрэг рүү улаан галзуу юм шиг архиран дайрав. Би тэр ядуу амьтныг Банхараас арай ядан хамгаалав. Банхарын уур хилэн тэгж бадарч байхыг би энэ насандаа үзээгүй. Тэр шөнө бэлтрэгээ хэр чадлаараа нууж хоносон боловч өглөө босоход маань Банхар түүнийг хэдийн олж цааш нь харуулчихсан байлаа.

	Би тэр үед Банхараа бас л тэнэг юм даа гэж бодож байсан юм. Энэ үеэр эмээ ээж маань манайд айлчлан ирээд миний ингэж хөглөж байгааг үзээд ийм нэг домог ярилаа.

	Эрт цагт нэг анчин нохойн гөлөг, чонын бэлтрэг хоёрыг ижилдүүлэн тэжээсэн юм байжээ. Нохойн гөлгөнд Асар нэр, чонын бэлтрэгт Басар нэр өгчээ. Тэр хоёр нь ч овоо эв найрамдалтай өсөж томорсоор эр биед хүрсэн юм байх. Тэгээд анчин Асар Басар хоёроо дагуулан их тайгад ан гөрөөнд мордож гэнэ.

	Их тайгад гарснаасаа хойш Асар Басар хоёр нь шөнө болохоор л хэрэлдээд байдаг болж гэнэ. Анчин гайхаад учрыг олдоггүй байж. Тэгээд нэг шөнө анчин энэ хоёр юунаас болж хэрэлдэж байгааг мэдэх санаатай, толгой дээгүүрээ дээлээ нөмрөн унтсан болж хурхираад л хэвтээд байж. Асар Басар хоёр эзнийхээ хоёр талд хэвтээд л байх юм гэнэ.

	Тэгтэл шөнө дундын хирд Басар эзэн рүүгээ өндийн босож сэм сэмээр гэтэн ойртож гэнэ. Энэ үеэр Асар архиран босож ирээд Басартай уралцаж гэнэ. Ингэж анчин Асар Басар хоёрын хэрүүлийн учрыг ойлгожээ.

	Хэрэв Асар байгаагүй сэн бол Басар эзнийхээ багалзуурыг нэг л шөнө тас хазчихаад их ойдоо зайлан одох байсан биз ээ. Энэ домгийг би эмээгээсээ сонсоод нохой гэдэг амьтан эзэндээ хэчнээн үнэнч болохыг яс махандаа хүртэл ухаарч билээ.

	Одоо бодоход чоныг үзэн ядах нь Банхарын, ер нь монгол хоточ нохойн ганц авьяас байжээ. Чонотой хоточ нохой нөхөрлөчихвөл юу болох билээ. Харин золбин нохой чонотой нөхөрлөж айл амьтан, мал адгуусыг түйвээсэн яриа хааяа сонсогддог юм...

	Би энэ туужийг бичих гэж бас ч олон малчинтай уулзаж хоточ нохойных нь тухай яриулсан билээ. Өвөрхангайн Хужиртын рашаанд амарч байгаад Хотонтын нэг өвгөн малчинтай уулзаж тэмдэглэж авсан зүйлээ энд сийрүүлье:

	— Нэг мянга есөн зуун тавиад оны үед юмсан. Манай аймгийн нэг том дарга нохой устгах «зарлиг» буулгаад нохой бүхнийг эзэнтэй, золбин ялгаагүй толгой дараалан хядаж бид чинь хоточ нохдоосоо салж гар мухар хоцров оо.

	Халуу дүүгсэн уурын пийшинтэй давхар байшинд заларч байдаг тэр хүн ч яах вэ, гадаа юу болж байна, мал хаана байна гэж сэтгэл зовох юм байх биш. Хээр хөдөө мал дагаж, хүйтэнд хөрч халуунд халж явдаг малчин бидэнд л хэцүү боллоо. Хот хороо, орчин тойронд юу болж байгаа тухайд эзэндээ цаг үргэлж мэдээ чимээ өгч байдаг хоточ нохойноосоо салчихлаараа бид чинь нэг шөнө ч бүтэн нойртой хонохоо больж, өдөр шөнийн хорин дөрвөн цагт бараг л гэрийнхээ гадаа манаа манаж зогсоход хүрсэн шүү.Тэгэхэд л хоточ нохой гэгч ямар хэрэгтэйг урьд бас л сайн ухаараагүй явснаа ойлгож билээ.

	 Нохойгүй хот хороо гэдэг чинь эзэнгүй юм шиг болчихдог юм билээ.

	 

	«Нохой үгүй хот дүлий

	Ном үгүй хүн дүлий

	Ховоо үгүй худаг дүлий»

	 

	гэдэг яах аргагүй үнэн үг шүү!

	Нохойгүй болсны балаг ганц үүгээр дуусаагүй ээ. Жишээлэхэд л манай нутагт нэг золбин жингэр чонотой нөхөцчихөөд бүр яах аргагүй юм болов оо. Тэр жингэр яагаад ч юм «нядалгаанд» оролгүй амьд мэнд гарчхаж. Тэгээд тэр амьтан яах вэ өөр юутайгаа нөхөрлөх вэ, чонотой нөхцөж тэдний сүрэгт нийлжээ.

	Бид түүнийг эхлээд мэдэлгүй их гарз үзсэн. Айлын хотноос ч юм уу, бэлчээрээс хурга тугал зэрэг голдуу бага мал алга болчхоод болохоо байв аа. Боохой зооглоод байна уу, гэхэд үгүй ээ. Хонь мал ер үргэж хуйлраагүй мөрт л хурга ишиг алга болчихсон байдаг. Тэгсэн чинь өнөө муухай жингэр хулгайлаад байсан юм байж л дээ.

	Манай хүү хонио хариулж яваад түүнийг анх үзсэн байлаа. Нохой хүрээд ирэхлээр хонь мал ер үргэж айхгүй, харин ч ойрдоо нохой үзээгүй болохоор сониучирхаж, бага мал дагаж хошуурах юм гэнэ. Тэгээд л жингэр тэднээс өнөөх «муур багш» шиг дуртайгаа аваад арилдаг байжээ. Бодвол цаана нь нэг ч юм уу хэдэн чоно, ой дотор гичий нохойгоо ямар амттайхан зууш авчирдаг юм бол гээд ам хамраа долоогоод хүлээж хэвтээ шүү дээ.

	Тэгээд бид чинь тэр жингэрийн авд нутаг нугаараа мордож хэдэн өдрийн ажил болж байж хоёр боохойтой хамт явж байхад нь арай гэж цааш нь харуулав даа. Нохой чонотой нөхцөх их аюултай гэж миний багад хууччуул ярьдаг байсан юм. Тэр яах аргагүй үнэн юм билээ. Хоточ ноход маань байсан бол тэр жингэр боохойтой нөхцөө ч үү, үгүй ч үү бүү мэд. Нөхөрлөлөө ч тэр золбин жингэрийг хоточ ноход юу гэж шөнө хотондоо, өдөр сүрэгтээ оруулах билээ дээ. Тэгээд нэг ч их удалгүй ноход устгах «зарлиг» буулгасан өнөө даргын хэрэг буруудаж «нугалаа» болж ширээнээсээ шилжсэн юм гэж ярьсан билээ...

	Банхар нэг удаа айхавтар гэнэдэж билээ. Арга ч үгүй биз, тэр үед Банхар цэл залуу байсан юм чинь. Бид тэр зун сумын наадамд ээж Банхар хоёроо орхиод л цөм явцгаасан юм. Тэгэхэд сумын наадам гурав хоног үргэлжилдэг байлаа.

	Наадмын үеэр их аадар бороо орж салхи шуурга тавьж билээ. Наадамчин бид ч яах вэ торгон дээлээ л норгочихгүйг бодож явлаа. Харин ард хоцорсон ээж Банхар хоёр л их сандарсан байлаа. Ээж хаанаа ч хүрэхгүй самгардаж борооноор уруудсан хонио Банхартаа даатгаад орхичихжээ. Хонь уруудсаар Өндөр хөтөлд тулж очоод тогтжээ. Энэ Өндөр хөтөл гэгч манайхаас хагас өртөө зайтай хэрдээ буйд газар байсан юм.

	Бороо ч зогсож, салхи ч намдаж. Банхар хонио гэрийн зүг эргүүлэн тууж явтал нэг өлөгчин чоно алсаас тойрчээ. Тэр хонь руу дайрах нь гэж бодоод Банхар түүнтэй нэгийгээ үзэхээр шийджээ. Банхар чоныг Өндөр хөтөл давуулан хөөж гүйцдэгийн даваан дээр модтой асга хаданд оруулж алджээ.

	Тийнхүү алсын чонотой хөөцөлдөж яваад эргэж хонин дээрээ ирмэгцээ гэнэдэж алдсанаа мэдэв. Банхарыг өлөгчин чонотой хөөцөлдөж явахад араар нь нөгөө чоно хонь руу дайрч гурван хонь савж хаячхаад нэг төлөг үүрээд алга болсон байлаа. Энэ бол яах аргагүй чонын ухаанаар зохион байгуулагдсан ажил байв. Банхарт бид юу ч зааж өгөөгүй боловч тэр өөрөө энэ мэтээс сургамж авч нэг л мэдэхэд хот манахын сургуулийг төгссөн юм.

	Банхар амьдралдаа цөөхөн гэнэдсэн буй заа. Тэрээр нутаг орчныхоо чоныг ч таньдаг, тэр хавийн чононууд ч Банхарыг андахаа байж насан туршдаа тэд тэмцэлдсэн хэрэг. Яаж мэдэх вэ, миний Банхартаа нөхөр хийх гэж авчирсан өнөөх бэлтрэг тэр өлөгчин чонын хүү ч байсан юм билүү, хэн мэднэ...

	Энэ зун манайх зусланд гарангуут Лхагва маань хаанаас ч юм, бас л нэг гөлөг олоод ирчихсэн түүнд босох, суух, мэндлэх хичээл сургууль зааж эхэллээ. Гөлөг гэдэг үнэхээр хөөрхөн амьтан. Тэгээд ч «нүдээ нээсэн гөлөг нэг хөөрхөн» гэж ертөнцийн гурван хөөрхний нэгэнд орсон биз ээ. Угаас хүний дэргэд байхаар байгалиас заяагдсан амьтан болохоор зөнгөөрөө хүнд, хүүхдэд дасаж, хэн бүхний хайрыг татаж чадна.

	Тэр жаахан амьтанд Лхагва Арслан гэж арай ахадсан нэр өгсөн нь инээдэмтэй. Бяцхан ч гэсэн бас ухаантай. Хэдийний «Арслан» нэрдээ дасчихсан байна. «Арслан, Арслан» гэж дуудмагц сүүлээ годгонуулан толгойгоо гилжгэнүүлэн гүйж ирнэ. Дуулгавартай гэдэг нь яах аргагүй, манай Лхагваагаас ч дээр. Шөнө болохоор биднийг унтуулж байгаад хэн нэгний маань хөнжлийг сэмхэн сөхөж хөлд ороод унтчихна. Тэгэхдээ заавал хөл рүү орно. Хэрэв өвөрт ороод ирвэл эзэн дургүйцнэ гэдгийг мэддэг бололтой.

	Нэг сайн өдөр манай зуслан дээр мал эмнэлгийн ухааны доктор профессор манай нэрд гарсан малын эмч бидний хуучны танил Дамдин гуай хүрч ирлээ. Дамдин гуай бид ойр зуурын сонин хэлэлцэн сууж байтал Лхагва гаднаас гөлгөө дагуулсаар орж ирэв. Дамдин гуай гөлгийг харангуутаа:

	— Ээ харлаа, наадах чинь холуутай юм байна. Даруйхан эмчлүүлэхгүй бол болохгүй шүү. Холуу яваандаа чамд ч халдаж болно. Ахын дүү надаас эм очиж аваарай, бүтэн долоо хоног өдөрт гурвыг уулгана шүү! Тэгээд дараагаар нь шинжилгээ хийлгэх хэрэгтэй. Ер нь одоогийн хүүхдүүд янз бүрийн амьтан тэжээх их дуртай болжээ. Гэртээ загас тэжээдэггүй хүүхэд бараг байхгүй. Энэ ч их сайн хэрэг. Үүнээс амьтны ертөнцийг танин мэдэх үүд хаалга нээгдэнэ. Хүүхдүүд маань байгальтай, амьтантай зөв харилцаж сурна.Тэгээд бидний номлодог их энэрэнгүй үзэлд суралцана. Хүмүүжлийн юугаар ч сольж болшгүй сайхан зэвсэг дээ! гэхэд нь би:

	— Малын эмч, хүний эмч бүхэн нохойг үзэн яддаг гэж боддог минь эндүүрэл байх нь ээ гэж тоглоом болгон хэлтэл Дамдин гуай

	— Яалаа гэж! Нохой чинь шинжлэх ухааны «гавьяат зүтгэлтэн» байхгүй юу! Гавьяат зүтгэлтнээ үзэн ядвал юу болох вэ! Зарим нэг ухвар мөчид хүн нохойг өвчин тээгч гэж хэт сүржигнэдэг юм. Энэ буруу. Золбин нохой, эзэнтэй нохой хоёрыг айхавтар ялгаж ухаарах хэрэгтэй! гээд нэг түүх ярьсан нь:

	— Тэр жил Булган аймгийн Ингэт толгойн сангийн аж ахуйгаас нэг дуудлага ирлээ. Сангийн аж ахуйн нэг малчин айлын үхэр өвчин тусч үхээд болдоггүй гэнэ. Нутгийн эмч нар олон янзаар оролдоод бүр учрыг олохоо байгаад дуудлага ирүүлжээ. Бидний очиход тэр айл шинэ нутаг сэлгэж буусан, аж ахуйгаас шинээ үхэр авсан, тэр үхэрт өнөөх өвчин нь гарсан байлаа. Уг айл нь аж ахуйн нэртэй сайн малчин. Бусад айлд зүгээр байсан мал тэднийд ирэхээрээ л үхээд байдаг болохоор тэр айлын эзэн бүр сэтгэлээр уначихсан «Халуун хошуут малын тэнгэр хаясан юм байлгүй» гэж ярьж суув.

	Үнэхээр малын тэнгэр хаясан юм уу гэхэд тэдний хувийн хэдэн хонь зүгээр байгаад байдаг. Лабораторийн шинжилгээ судалгаа хийсээр байтал уг өвчний шинж хоточ нохойд нь ч байв. Гэвч нохойноос үхэрт халдаж байна гэж үзэх ямар ч нотолгоо гарч өгсөнгүй. Тэгж оролдсоор байгаад хонинд нь шинжилгээ хийж байж сая учрыг олов.

	Уг өвчин эхлээд нохойноос хонинд халдаж, тэндээс үхэрт дамжин халдахдаа шинэ хүч чадал олж, үхүүлэх увдисыг олж байжээ. Тэгэхлээр нохойг эмчид тогтмол үзүүлж шинжилгээ хийлгэж, туулгаж байхгүй бол бас ч явдалтай шүү гэж ярилаа. Дамдин гуайн энэ яриа ч үнэхээр анхаарууштай зүйл шүү. Нохойг байгалийн гэм зэмгүй сайхан амьтан гэж өрөөсгөлөөр үзэж хэрхэвч болохгүй. Тэгвэл эцэстээ ямар ч хохирол үзэж болно..

	 

	* * *

	 

	Манай Банхар амьдралдаа ямар гайхамшигтай гавьяа байгуулсан гэж санана. Би тэр үед зургаадугаар ангид сурч байлаа. Манайх Асгатынхаа өвөлжөөнд буусан байжээ. Асгатын өвөлжөө гэж ямар ч хахир хүйтэн цаг ирсэн аймшиггүй, нуугьсан сайхан дулаан өвөлжөө байж билээ. Манайх гэр бараа, хашаа хороогоо яг хаданд тулгаад барьчихсан, салхи шуурга, жавар нөөлөг ер үзэх гэж байхгүй, хачин нөмөр байдаг сан. Мал ч тэнд дулаан гэдгийг андахгүй. Цаг хүйтрээд ирэхээр мал бэлчээрт гарах дургүй, эсвэл оройн жавар унангуут л Асгатынхаа нөмөр рүү яаран тэмүүлнэ.

	Манайхан Асгатдаа тэр жил хэвийн өвөлжиж байтал нэг өдөр Банхар маань сураггүй алга болчихжээ. Орой ч буцаж ирсэнгүй. Аав ээж хоёр их л гайхаж гэнэ. Нохой гэрээсээ зугтах муу ёр гэж үздэг хуучны заншил бий. Элдэв юм бодож, эндэж осолдоогүй байгаа гэж эргэлзэж гэнэ.

	Гэтэл маргааш оройхон хирд Банхар нь сүүлээ унжуулан шогшсоор ирж явна гэнэ. Банхар хэзээ, ч ингэж сүүлээ унжуулан доожоогүй явж байгаагүй юм. Ойртож ирснээ гэр рүүгээ харан хуцаж гэнэ. Аав бүр гайхаж «Энэ маань галзуу солио өвчин тусаа юм уу» гэж боджээ. Гэтэл зүгээр юм шиг. Гэрийнхээ гадаа ирээд хэвтэх гэснээ болиод гэрээ тойроод хуцаад байж.

	Аав гэрээс гараад ирэхэд дэргэд нь ирж хөл гарыг нь шөргөөгөөд гасалж гийнаад байжээ. Тэгснээ хашаа саравч руугаа, үхэр мал руугаа гүйж очоод хуцаж эхэллээ гэнэ. Аав ээж хоёр бүр мэл гайхаж цэл хөхөрч гэнэ. Муу ч юм бодож гэнэ. Чөтгөр шулам гэж байдаггүй юм, өвөлжөө бууцанд маань шүглээ ч юм уу гэж санаж.

	Нар жаргахын өмнөхөн нохой нь гэр бараа, хот хороогоо тойрон бүр ч их боргож эхэлжээ. Тэгснээ гол руу, хөндий тал руу уруудан гүйх л юм гэнэ. Буцаж ирээд л гийнаж эхэлж. Ингэж байтал үхэр мал нь ч үймэлдээд, үүгнэж мөөрөлдөөд явчихлаа гэнэ. Нэг л биш гэнээ. Аав хүнд бодолд дарагдан сууж байснаа гэнэт босож:

	— За нөхөд минь нүүе! Гэр бараагаа ачаалъя. Аль вэ, хүүхдүүд хөдөл! гэлээ. Ингээд л тэд хоромхон зуур гэр оронгоо буулгаж ачаалаад, үхэр малаа туугаад нохойныхоо гүйсэн зүг хөдөлж гэнэ.

	Банхар ч хуцаж боргохоо болин, ачаа тэрэгний өмнө орон шогшжээ. Үхэр мал нь зоргоороо даган хөдөлжээ. Тэд явсаар харуй бүрийн үеэр Энгэрийн талд гарч иржээ. Чононд хөөгдсөнөөс ч долоон дороор шавдан явсан тул морь малынхаа амьсгааг дарж, хэсэг амарч гэнэ. Банхарын сүүл босож модгонон их л тайвширсан маягтай хэвтэж байхлаар нь аавын сэтгэл ч нэг үеэ бодвол бага онгойж, тэр дороо ачаа хөсгөө задалж гэр бараагаа босгожээ.

	Гал хөл түлж цай хоол болоод зарим нь хажуулсан маягтай, зарим нь ч гадуур үхэр малаа эргэж явав. Шөнө дунд болж байх үеэр гэнэт их дуу шуугиан болж, газар тэнгэр хөрвөн гэрийн хана, тооно нажигнаж, унь тачигнан унаж аяга шанага, хувин сав харшилдан их шуурга, их үер нөмрөх шиг болов.

	Чухам юу болж байгааг мэдэх тэнхэл хэнд ч байсангүй. Аав гадаа малаа эргэж яваад, нэг мэдэх нь ээ газар саван ойчжээ. Босох гээд босож чадсангүй. Тэгж хэвтэхдээ улс амьтан «Икар гэдэг од манай дэлхийг мөргөж унах юм гэнэ» гэж сүүлийн үес шуугилдах болсон. Тэр гай гамшиг нь л болж байна даа гэж бодсон гэж аав хожим нь инээдэм болгон ярьдаг юм.

	Тэгж байснаа газар хөдөлж байна гэж мэджээ. Аав уг нь газар хөдлөхийг урьд үзсэн боловч тэрхэн хоромд даанч санаанд нь орсонгүй. Дахин юу болохыг хүлээсээр суутал үүр цайж өглөө болжээ.

	Газар дэлхий өнгөрсөн шөнө юу ч болоогүй юм шиг налгар тайван өглөөний улаан нартай золгов. Харин манайхны өвөлждөг Асгатын өвөлжөөний хад чулуу айхавтар эвдэрч нураад хашаа хороог маань дарчихсан байлаа. Хэрэв Банхар маань байгаагүй бол юу болох байсныг бодоход одоо ч айдас хүрдэг юм. Нохой, мал гэгч хүнийг бодвол газартай шууд холбоотой амьтан болохоор байгалийн аливаа гамшгийг хүнээс урьд мэдэрч чаддаг байгалиас заяагдсан зөнтэй амьтан ажээ. Банхар минь ийм л нохой байсан юм. Манайхан Банхартаа хайртай байх нь түмэн зөв шүү!...

	 

	***

	 

	Зуслангаас буухын үед Лхагваагийн «Арслан» нэрт гөлөг манай зуслангийн хүүхэд битгий хэл томчуудын гайхлыг татсан амьтан болж хувираад байлаа. Хүүхдүүд Арсланг зунжингаа «Нуусан юм олох сургууль» хийлгэсэн нь тэр эрдэмд нэвтэрч эргээд өөрсдөөр нь тоглоом тохуу хийдэг болсон байв. Тэдний тоглоомыг боломж л гарвал нуучихна.

	Нэг удаа бөмбөгийг нь нуучхаад хөл бөмбөг, сагс, гар бөмбөгний аль алиныг нь тоглуулалгүй долоо хоног шарлаагаад дараа нь байшингийн довжоон дор хаясан зэвтэй зуухан дотроос гаргаж өгсөн юм. Сайн ажиглаад байвал шог хошин юманд Арслан дуртай юм шиг. Голын захад усанд орж байгаа хүүхдийн өмдийг авч зугтаана. Энэ ч яах вэ хүүхдийн өөрсдийн зааж өгсөн сургууль юм гэхэд ийм нэг хөгийн юм болж билээ.

	Манай эхнэрийн найз нэг хүүхэн зусланд маань ирж хонолоо. Өглөө босоод үс гэзгээ янзлах гэтэл нь толгой дээрээ тавьж үсээ өндөрлөдөг бөмбөгөр юм нь (давхар үс нь) олддоггүй. Эрж цөхрөнгөө бараад Арсландаа л тулгаж гарлаа.

	Арслан нуусан юмаа эзнээр нь олуулж байж салах зантай тул бид үүгээр түүгээр эрэлд гарлаа. Гэтэл тэр үсийг манай зэрэгцээ байшингийн ганц бие залуугийн дэрэн дор аваачаад хийчихсэн байж билээ.

	Эхнэрийн маань найзын ичсэн, зуслангийн авгайчуудын инээлдсэн хоёр яг л адилхан болсон доо. Ингэж Арслан том хүнээр боловч бас тоглоом тохуу хийх маягтай. Үүнээс болоод манай зуслангийн хүүхнүүдийн зарим нь «Яаж ч халааж мэдэх амьтан» гэж Арслангаас болгоомжилдог болж билээ.

	Зуслан буух ойртоод ирэхлээр Лхагва хүү бид хоёрын зүрх бага багаар цохилдог болов. Энэ ч ойлгомжтой. Нөгөө манай байрны муу зантай авгайчуул гурвуулыг маань ч хөөж туухаас буцахгүй хүмүүс. Гэтэл ашгүй бидэнд аз тохиолдов. Нэг орой сэргийлэхийн ахлах дэслэгч залуу манайд ирээд Лхагваад хандаж:

	— Ахын дүүд нэг сонин гөлөг бий гэнэ. Түүнээ ахдаа үзүүл дээ гэж хэлээд Арсланг их л шинжиж, эрдэм сургуулийг нь шалгаж үзээд:

	— Хоёулаа цаашдаа Арслантай хамт ажиллана аа гэж Лхагваад хэлээд явав. Маргааш нь Циркийн амьтан сургагч Цэрэндорж гуайн шавь гэж бас нэг залуу ирээд Арсланг ихэд шохоорхож:

	— Зуслан буунгуут гурвуулаа хамт ажиллана шүү! гэж хэлээд явлаа. Бид одоохондоо хэнтэй нь хамт ажиллахаа шийдэж чадаагүй л байна. Сэргийлэх дээр үү? Циркт үү?

	Хүүхдүүд ээ! Хэрэв та нарт ийм аз тохиолдвол алийг нь сонгож авах вэ?

	 


ЁНДОН ГУАЙН АДАЛ ЯВДАЛ

	(Шинэ цагийн домог)

	 

	Сайн хүний нэр үхэвч үл мартагдах гэж үнэн юм. Ёндон гуай ханан гэрээ орхиж хадан гэртээ буцсанаас хойш лав гучаад жил өнгөрчээ. Гэвч энэ хүний тухай улс амьтан үлгэр домог шиг юм ярьсаар өдий хүрлээ. Ёндон гуай уг нь партизан хүн, хожим манай нэрд гарсан сэргийлэгч байжээ. Би анх Ёндон гуайн тухай манай нэг ахмад сэргийлэгч Сэнгэ гэдэг хүнээс сонсоод түүний намтар түүхийг сонирхож, таних мэдэх хүмүүстэй нь уулзаж, элдэв сонин зүйл тэмдэглэж аваад дараа нь түүний тухай үлдэж хоцорсон бичиг баримтаар шалгаж үзлээ.

	Ёндон гуайн тухай хүмүүсийн ярьж байгаа зүйлс ер их л үнэн голтой байна. Гэхдээ хүн хүний ам дамжин засагдсаар, хэдийгээр үнэний хувьтай ч их л өөрчлөгдөж чимэглэгдсэн байх юм. Ер нь аливаа үлгэр домог анх хий хоосноос буй болдоггүй, ямар нэг үнэн явдалд үндэслэж гарч ирээд хожмоо үлгэрч ерөөлчийн амаар нэмэр хачир орсоор одоогийн бидний амтархан сонсдог сайхан үлгэр домог үүссэн биз ээ.

	Тэгэхлээр Ёндон гуайн тухай хүмүүсийн домогчлон ярьж байгаа адал явдлууд бол манай хувьсгалч ахмад үеийнхэн, манай алдарт партизануудын тухай бидний үеийнхний зохион туурвиж байгаа аман үлгэр домгийн нэгэн ч байж болох юм. Ингэж бодоод би Ёндон гуайн тухай сонссон зүйлээ нэмэр чимгийг нь хасалгүй найруулан бичлээ. Хойно бичих зүйл хэдийгээр яг үнэн зүйл биш ч гэсэн ор тас худал зүйл ч бас биш гэлтэй.

	 

	 

	 

	1. ХЭРЭГ ШҮҮСЭН НЬ

	 

	Үлгэр домгийн гэж хэлж болох хүнтэйгээ залуу сэргийлэгч Сэнгэ нэг тасалгаанд халз өөдөөсөө харалцан сууж байв. Ер бишийн хүн гэж бодож явсан нь харин ч хамгийн эгэл жирийн хүн байсанд тэр баахан гайхаж байв. Ёндон гуай намхан нуруутай, шаравтар царайтай, хэвийн нэг хүн байв. Гэвч Ёндон гуайн гадаад эгэл байдал түүнийг биширч хүндэтгэсэн сэтгэлийг нь арилгаж чадаагүйгээр үл барам энэ шавилхан биеийн чухам хаана нь тэр ид шид нуугдаж байгаа бол, түүнийг нь мэдэх юмсан гэсэн залуу цагийн гэнэн сониуч занг нь гижигдэж байлаа.

	Сэнгэ сэргийлэхэд орсон өдрөөсөө л Ёндон гуайн үлгэр домог шиг адал явдлын тухай олонтоо сонсож түүнийг ядахдаа нэг удаа ч болов олж харах сан гэж боддог. байжээ. Гэтэл одоо тэр хүнээ олж хараад зогссонгүй, сайн танилцаж бүүр ч удирдлагад нь ажиллах болж хамт нэг өрөөнд сууж байгаа нь энэ ажээ.

	Ёндон гуай шинэхэн бүртгэгдсэн нэг хэргийн материалтай их л анхааралтай танилцан сууна. Энэ хүн хэрэг мөрдөх болгондоо бараглаж нэг залуу сэргийлэгч дагуулж ордог заншилтай. Үүнийг нь хүмүүс янз бүрээр тайлбарлана. Зарим нь Ёндон гуай бичиг үсэгт муу болохоор хүн дагуулж ордог гэнэ. Зарим нь залуу сэргийлэгчдэд хэрэг мөрдөх туршлага олоход нь тус болж магадгүй гэхдээ авч ордог биз гэнэ. Ер аль нь ч гэсэн хамт мөрдөн байцаалтад орсон залуу сэргийлэгчид Ёндон гуайн хэрэг мөрдөх тун сонин шүү гэж ам амандаа шагшилдана.

	Энэ нь Сэнгийн сэтгэлийг улам хөдөлгөж хэзээ намайг хэрэг шүүхдээ дагуулж орох бол гэж хэд хоног хүлээгээд бүр сүүлд нь тэссэнгүй баахан хулгаж байснаа «Ёндон гуай, та намайг хэрэг мөрдөхдөө авч орооч» гэж зориг гарган хэлжээ. Тэхэд нь Ёндон гуай их л инээмсэглэснээ:

	— Чи яах гээ вэ. Намайг шалгах нь уу? гэж тоглоом болгов. Сэнгэ сандарч:

	— Үгүй, би сайн сэргийлэгч болох гэсэн юм гэж үнэнээ хэлэв. Тэхэд нь Ёндон гуай царайгаа төв болгож хэсэг бодлогоширсноо толгой сэгсрэн:

	— Би чиний сайн сэргийлэгч болоход юугаараа тусалж чадах билээ дээ гэж хэлээд санаа алдав.

	Бодвол, ахмад сэргийлэгчийн хувьд залуучуудыг сэргийлэхийн нарийн түвэгтэй ажилд сурган боловсруулах их үүргээ дахин ухамсарч сэтгэл нь зовсон хэрэг биз ээ.

	Ёндон гуай танилцаж байсан хэргийн материалаа хааш яаш хумхиж шургуулгадаа хийв. Тэгээд ямар нэг хэргийн үзүүр барин алдаж байгаа юм шиг хачин догдлонгуй сууж байснаа гэнэт босож тасалгаа дотуур ийш тийш хэд алхсанаа Сэнгийн өмнө очиж зогсоод

	— Хүүхээ! Чи над нэг тус болж үз! гэв. Сэнгэ босож номхон зогсоод:

	Би танд туслахад бэлэн байна гэв. Ёндон гуай Сэнгийн мөрөн дээр зөөлөн дарж суулгаад:

	— За тэгвэл хоёулаа нэг хэрэгт хамт оръё. Чи цаас харандаагаа ав гэлээ.

	Сэнгэ догдолсон сэтгэлээ барьж ядан Ёндон гуайг даган хөнгөн хөнгөн алхаж явав. Ёндон гуай орохын өмнө:

	— Сэнгээ! Чи намайг ажиглаж байгаарай. Хэлсэн ярьсан бүхнийг бичээд яах вэ, яршиг түвэг. Дохио өгөхөд минь бичээрэй! гэв.

	Тэр хоёрыг ороход байцаах өрөөнд хорь орчим насны нэг шазруун байрын залуу сууж байлаа. Ёндон гуай оронгуут түүнтэй элэгсгээр мэндлэв. Тэгээд:

	Хүү минь нэрийг чинь хэн гэдэг билээ гэж асуув. Залуу:

	— Дорж гэв. Ёндон гуай:

	— За ингэхэд, хүү ямар хэрэгт холбогдоод энд хүрээд ирэв дээ? гэв.

	— Харин л дээ. Та нар л өөрсдөө мэдэж байгаа байх даа гээд залуу их шазруун байна. Ёндон гуай:

	— За тийм байдаг байж. Хүү тамхи татдаг билүү? Тамхи тат! гээд халааснаасаа бөхт гэдэг хатуу хайрцагтай тамхи гаргаж өгөв. Чүдэнз зурж асааж ч өгөв.

	Ёндон гуай нэг нь мөрдөх нөгөө нь мөрдүүлэх гэж байгаа шинжгүй тэр залуутай хуучлан ярьж байв. Сэнгэ булангийн нэг ширээний ард сууж хулгайчтай тамхилаад л ингэж сайхан загнаж болдог л юм байх даа гэж гайхаж байв. Ёндон гуай:

	— Үгүй тэгээд чамайг юу гээд байгаа юм бэ? Залуу:

	Нэг чемодан л авсан гээд байгаа юм. Би ямар авсан биш дээ. Ёндон гуай:

	— Хэ! Бас шальгүй юмтай холбогдож дээ гээд тамхиа уртаар сорж утааг нь суунаглуулан гаргаснаа:

	— Чи одоо хэдэн настай билээ? гэв. Залуу:

	— Би 20-той гэв. Ёндон гуай:

	— Хэ чааваас! гэж үнэн голоосоо уулга алдсанаа

	—Хорин нас! Хайран нас! гэж учиргүй гасалж толгой сэгсэрч эхлэв. Тэгснээ

	— За, залуу минь чи боль! Хорин нас! Эр хүний аз хийморьд муу. Би чиний материалтай танилцсаан. Чи ер нь хулгай хийж... Залуу:

	— Би ямар хулгай хийсэн биш дээ.

	— Чи ч яах вэ авах нь авчихсан л юм билээ л дээ. Тэр яах вэ? Залуу хүн аль алдаж эндэхийг тэр гэх вэ? Чи дахиад л ийм өөдгүй хэрэгт бүү холбогд! Хорин нас! Тэгээд нэг муу чемодан. Дотор нь ядахдаа хэдэн муу сайн хуучин хувцас шүү. Еэ чааваас. Би ч бас чиний насан дээр иймэрхүү ажил хийж л явсан. Хулгай гэх үү дээ. Ийм ажил чинь эрт цагт эр хүний хийморь цогийг сэргээдэг цаг байсан юм. Одоо бол цаг өөр болж л дээ. Ер хулгай хийж болохгүй. Хүн ажил хийж сайхан амьдрах бүрэн бололцоотой байна. Одоогоос олон жилийн өмнө дөө, харгисын үед л юм даг. Би тэгэхэд яг л чам шиг залуу байжээ гээд Ёндон гуай ярьсан нь

	— Тэр жил Богдын эх дагинын дөчин есний сүүдэр зэрэгцсэний даншиг мандал хуруулах хөрөнгө мөнгийг олон түмний өргөл барьцаар бүтээх гэж аймаг хошуу бүрт элч төлөөлөгч мордож айл өрх бүрээр орж бадар барьсан юм. Элдэв янзын алба татвар, өр төлөөсөнд нэрмэгдсээр манай нутаг хошууныхан бүр үгүйрч гүйцсэн байлаа. Тэр бадар гэдэг ч үнэндээ олон түмний сүсэг бишрэлийг далимдуулсан нэг маягийн дээрэм тонуул шиг юм болдог хойно доо. Амьтан хүний аль өнгөтэй өөдтэйг өргөл барьц нэрээр хураан бөөгнүүлсэн нэгэн багахан жингийн цуваа манай нутгаас гарахыг хараад «Бид энд уух цай, татах тамхигүй зовж байхад, тэнд нэг жаргалдаа ташуурсан эм дөчин ес хүрлээ гэж сүүлчийн маань зоосыг хурааж байдаг ямар ёс байна» гэж уур хилэн гэнэт бадраад нутгийн нэг сайн нөхөртэй сэм нийлэн нутаг хошууныхныхаа өш хонзонг авахаар шийдлээ.

	Би хошуу нутгаас цуглуулсан эд мөнгийг ачсан жингийн цуваа Да хүрээ чиглэн гарсаар хоёр хоног дээрээ явахад нэг муу ингэ «хөлөглөн» гүйцэж очлоо. Ботгоноос нь салгаж унасан ингэ минь орилж буйлаад болохгүй болохоор ингэнийхээ амыг сайн томголж янзлаад очсон юм.

	Аяныхантай уулзаж мэнд усаа мэдэлцээд «Да хүрээ орж богдод мөргөх, талийгаачийн хойд насыг даатгахаар зорьж» яваагаа хэлж хамт явахыг гуйсанд тэд аян замд санамсаргүй ажлын сайн хүнтэй болсондоо бас ч тийм дургүй биш байлаа.

	Хоёр ч хоног тэдний ажилд хар чадлаараа туслалцан явсны ачаар итгэлийг олж танил тал ч боллоо. Гурав дахь шөнө даамлын майханд сэм шурган орж хамаг нарийн нандин юмаа хийсэн булигаар богцыг хоосолж нэг муу тампуунд хийгээд оронд нь чулуу чихэж орхиод гарлаа. Тампуутай юмаа ингэндээ ачаад бас нэг ширээ улаан аттай хамт суллан тавилаа.

	Маргааш үүрээр аяныхан босоцгоож ачаа бараагаа янзлаад хөдлөх болтол ширээ улаан ат, миний ингэ хоёр алга болсон байлаа. Хагас өдрийн хэртэй эрэл сурал болж байж ширээ улаан атаа олж ирсэн боловч миний ингэний сураг гарсангүй. Түүний сураг яаж ч гарах билээ. Ботгоо санасан ингэ гэдэг тэр шөнөдөө сум шиг жирийгээд бараг нутгийн зах ороо биз.

	Би ч хараал зүхэл тавьж, уйлах дуулахын наана даамалд ч гомдол мэдүүлж их л юм боллоо. Даамал тэр шөнийн ээлжийн манаагаа зэмлэж ер сэжиггүй л байлаа. Үд өнгөрч байхад бид цааш хөдөллөө. Би гэдэг хүн гахай явган болсон хойно аянчин даган хэсэг мацсанаа арга зохиож «гутал хөл холголоо» гэж худал доголсоор оройхон хирд тэргэн дээр нь гарч «ямбалав аа».

	Үүнд аяныхан их л дургүйцэв. Намайг унаагүй болж хөлөө холгосон болохоор тэд аян замд нэмэр болох нь бүү хэл, бүүр гай болох нь гэж ад үзээд маргааш нь аяны даамал:

	— Залуу хүү чи өөрийн замыг бодно байгаа! гэхэд би «нүдэндээ доголон нулимстай» хээрийн замд хоцорч билээ. Бид тэгээд өнөөх тампуутай юмаа нутгийнхаа яадгаа алдсан хэсэг ядуу айлд тараагаад өгчихсөн юм гэж Ёндон гуайн ярихад өнөөх залуу шүлсээ цувуулан амаа ангайн чагнаж сууснаа:

	— Ах аа! Би дахиад ийм өөдгүй хэрэгт холбогдохгүй. Би ажил хийж эр хүн шиг амьдарна. Намайг яаж ч шийтгэсэн би гомдолгүй гэхэд Ёндон гуай:

	— Залуу цагт хүн гэнэдэж болно. Хамгийн гол нь буруугаа ойлгож ухаарах, тэгсний хэрээр алдаагаа давтахгүй байхад л байгаа юм. Одоо чи гэртээ харь. Ажилдаа оч! Би үүгээрээ чиний талаар дарга нартай ярилцана гэжээ.

	 

	 

	 

	2. АШИГТАЙ НАЙМАА

	 

	Хуучин цагт газар бүр хятадын наймаа худалдаа нэвтэрч монгол нутгийг аалзны шүлс мэт хэрсэн байлаа. Тэд салбар пүүсүүдээр дамжуулан байдсан гүү үй олноор худалдан авч дундад газар луу суурь сууриар нь туудаг байжээ. Хууччуулын ярихыг сонсвол хятад наймаа нар дан хонгор зүсмийн байдас авах дуртай. Түүнийг нутаг газраа аваачаад илжигтэй нийлүүлэн дундаас нь луус гэдэг том биетэй, бяр чадалтай, ажлын сайн унаа гаргаж авдаг гэлцэнэ. Луусыг байдсан гүү унагалах үедээ гаргаж чаддаггүй тул эхийг нь алж төлийг нь авдаг гэж хууччуул их л дургүйцэн ярьдаг юм. Луус бол өөр хоорондоо хээл авч өсөж үрждэггүй ч анжсанд оруулж газар хагалж тариа тарихад эцэж цуцахыг мэддэггүй, лут их бяр чадалтай амьтан гэнэ. Дээрхэн үед манай Улаанбаатарын луухаан нарт ч луус гэдэг том биетэй, дэлбэгэрээс дэлбэгэр чихтэй, морь гэхэд морь биш, илжиг гэхэд илжиг биш тийм нэг амьтан байж усны тэргэнд зүтгэж явахыг нь үзсэн хүн одоо ч олон бий дээ.

	Ёндон гуайн залуу зандан цагт нутагт нь Даашинхүүгийн салбар пүүс байж тэр пүүс хонгор зүсмийн байдсан гүү их авдаг байжээ. Ёндон гуай бол хуучин засагт хан аймгийн ахай бээлийн хошууны хүн. Нэг удаа Ёндон гуай пүүсийн агтын наймаа нартай зуун хонгор байдас олж өгөхөөр үнэ хөлсийг нь авч тохиролцжээ. Тэгээд нутгийн айлуудаар явж пүүсийн үнэнээс нэг дахин илүү үнээр тавин хонгор байдас авч гэнэ. Тавин байдсаа туусаар яваад нар жаргахын хирд пүүст авчирч тушаажээ. Пүүсийн данжаад:

	— Манай их агт маргааш дундад газар луу хөдөлнө. Чи үлдсэнийг хэзээ авчирч өгнө? гэж шаардахад:

	— Би маргааш авчирч өгье. «Эргэхийн» хөндийд тавин байдас ирж яваа гэв. Данжаад:

	— Тэр Эргэхийн хөндий гэж хаа байна. Хол уу, ойрхон уу? гэхэд

	— Ойрхон, ойрхон! Санаа зоволтгүй гээд Ёндон гуай яваад өгчээ.

	Ёндон гуай шөнөдөө пүүсийн агтаас өнөөх тавин хонгор байдсаа таслан хөөж холдуулаад маргааш өглөө мандахын улаан нарнаар буцааж туугаад ирэхэд нь пүүсийн наймаа нар малд нүд дасаагүйн учир огт танилгүй:

	— Хай Ёндон их сайн, их сайн! Монгол хүн за гэвэл ёогүй гэж худал магтан «өөрийнхөө юмыг өөрөө худалдан авч байгаагаа мэдэлгүй» авчээ.

	Хятад наймаа нар ингэж чадуулснаа нэг их удалгүй мэдсэн боловч угийн нэрэлхүүдүү хүмүүс байсан тул зарга заалхай болгосонгүй таг чиг дарчихжээ.

	 

	 

	 

	3. ЭР САЙНДАА ХИЛС ХЭРГЭЭС МУЛТРАВ

	 

	Ёндон гуай нэг өдөр гэртээ сууж байтал нь хошуу тамгын газраас хоёр тахар ирж барьж аваад явжээ. Тамгын шоронд өчиггүй хэд хоног хорьж байснаа хүзүүнд нь наян жингийн дөнгө зүүгээд хар гэрийн мухарт сар шахам хаяжээ. Энэ завсар нэг удаа байцаахдаа:

	— Алтан соёот оросын бараа тонон дээрэмдсэн гэж огт дуулаагүй, сонсоогүй ял тулгажээ. Алтан соёот орос гэдэг нь оросын цагаан хааны худалдаачин бөгөөд Ханх Хатгалаар нэвтрэн ирж тэр нутагт наймаа үүсгэн Булгиарын завод байгуулан ажилладаг байсан юм. 

	Ингэж огт холбогдолгүй хэрэгт түүнийг унагаж бараг өчиггүй хорьж байгаагийн учрыг Ёндон гуай ч төсөөлж эхлэв. Хуучин цагийн ноёд дээдэс гадаадын шунахай этгээдүүдтэй далд  сүлбээтэй, амь нэгтэй байдгийг ч тэр ойлгодог байжээ. Пүүсийн данжаадыг  өнгөрсөн зун малласны хариу өш хонзонг ингэж тойруу замаар авах гэж байгааг бас лавтай мэдлээ. Гэвч түүнийг хэнтэй ч уулзуулдаггүй, хэргээ хүлээхээс чинь нааш ял ч оноохгүй гэж хэлээд хар гэрийн мухарт хаяж хатааж алахаар шийдсэн бололтой. Ёндон үнэн учраа «тэнгэрт хэлье гэхэд тэнгэр хол, газарт хэлье гэхэд газар хатуу» гэгч болж дэмий л бухимдан ганцаардаж, хэзээ сайн нөхөд ирж туслахыг мөрөөдөн суухад хүрчээ.

	Гэтэл аз болоход энэ үеэр бас нэг том хэрэг мандаж монгол хятадгүй сандралд оржээ. Тэр цагт манжийн амбан, монголын хойд нутгийн хил хайчийг жил бүр нэг удаа шалган үздэг байсан юм байж. Тэгж хил хайч эргэж явсан манж амбан хүрээ жороо морь гэж халх даяар цуунд гарсан нэг сайхан хүрэн жороо морь хүлэглэж явжээ. Манж амбан аян замд алжааж чилсэн биеэ амраахын тул энэ нутагт хэд гурав хоног амарч байхад нь өнөөх цуутай хүрэн жороо морийг нь хулгайд алджээ. Ингэж тэр нутгийн эрхтэн дархтан бүхэн хятад монголгүй айн мэгдэж яах учраа олохгүйд хүрчээ. Уг явдлыг амбан мэдвээс цөм толгойгүй болно гэж айхдаа амбанаас тас нуун хэрхэн яаж хүрээ жороог олох арга ухааныг сүвэгчилж эхлэв. Тэгээд пүүсийн данжаадын мэргэн ухаан сийлснээр хар гэрт хоригдож байгаа Ёндонг гаргаж эрэлд мордуулбал хэрэг бүтэж юун магад гэсэн эцсийн шийд гаргажээ.

	Ёндон гуай ганц хөгшин эхийн хамт амьдран суудаг юмсанжээ. Түүнийг шоронгоос гаргаж «Гурав хоногийн дотор амбаны хүрээ жороог олж ирвэл чинь ял хэлтрүүлнэ» гэж амлаад, хэрэв оргож үгүй болбол барьцаанд нь хөгшин эхэд чинь чамд оногдох ялыг тулгана гэж хэлжээ. Тэр шоронгоос гармагц ойр хавийнхнаас морины сургийг гаргах гэж оролдсоор сарьдагт гарсан байж магадгүй гэсэн нэг бүдэгхэн сураг сонсов. Энэ бол Ёндон гуайн анхны таамаглалтай ч тохирлоо. Энэ тухай анх сонсмогцоо

	Амбаны  давхар давхар харуул манаатай хүрээ жороог ийнхүү зориглон авч чадах хүн хэн сэн билээ. Сарьдагийн Хар гэж алдаршсан тэр сайн эрээс өөр хэн байгаа аж даа гэж бодсон билээ. Сарьдагийн Хар гэгч тэр нэгэн сайн эр бол Хөвсгөлийн их сарьдгийн цас мөсөн хучсан ян их уул тайгад амьдардаг цуутай эр билээ. Арван тавны цагдаа нар хүртэл удаа дараа барих гэж оролдоод хүн амины гарз үзсэнээс өөргүй өнгөрч байжээ. Ёндон гуай Сарьдагийн Харын сургийг сонссоноос бус нүүр учирч явсангүй. Түүнтэй учирч танилцах сан гэж хэзээнээс хүссэн авч тийм завшаан тохиолдолгүй өдий хүрчээ.

	Ёндон гуай Сарьдагийг зорин шөнө хагаслан мордож үүр хаяарах үеэр мөр битүүлбэл эрлийн чиг зөв болох нь мэдэгджээ. Сарын эхээр орсон цасан дээр хос морины мөр байх агаад сулдаа жороо морины хөр цасыг халба халба гишгэсэн шинэхэн мөр эрэл чинь энд байна гэх шиг хөтлөн оджээ.

	Тэр бээр өдөр шөнийг ялгалгүй яаравчлан зүтгүүлсээр их тайгын гүнд нэвтрэн дараа шөнийг хагаслан Сарьдагийг арлан явтлаа битүү модны завсраар түүдгийн гал олж харав. Явсаар дөхөн очтол морьд үүрсэв. Задгай галын алсхан гэрэлд морьдын сүүл шарван зогсож байгаа нь бүдэгхэн үзэгдэнэ.

	Морьд үүрсэх чимээгээр галын дэргэд хажуулан хэвтэж байсан нэгэн ханхар том эр азарган нэхий дээлээ нөмрөн босож ирэх нь үнэхээр айн сүрдмээр ажээ. Тэр эр цогшиж эхэлсэн галаа сэргээгээд гал дээр пор пор буцлах өлгүүр тогоотой мах руу шор явуулан тарган мах уур савсуулан гаргаж, жиргэж өрсөн модон дээр тавилаа.

	Ёндон гуай зоримог бөгөөд хүндэтгэлтэйгээр дөхөн очиж мэнд мэдээд галын дэргэд хүүхэд мэт сөхрөн суув. Сарьдагийн Хар хариу мэнд мэдсэн ч үгүй, ер хүн ирлээ гэж тоосон шинжгүй, гаргаж тавьсан махнаасаа хэсгийг огтлон гал руу хаяхад шар хийх дуу гарч, галд хаясан өөхтэй мах төдхөн умралдан улаан гал болов. Тэгснээ дахин хэсэг мах огтчин үзүүр тохой хэртэй, хуучин цагийн эрээн ишт монгол хутганыхаа үзүүрт шаан Ёндонд өгөв. Тэр эхлээд хоёр тараа тосох гэснээ больж хутганы үзүүр дэх махыг шууд амаараа авлаа. Сарьдагийн Хар баавгайны дуу мэт хүнгэнэсэн чимээ гарган хоолой засаад:

	— Хүү чи эрлээ аваад буц! гэж морьдын зүг толгой сэжмээр аядаад мөн л өнөөх баавгайн дуу мэт чимээ гарган эвшээж дээлээ нөмрөн галд нуруугаа ээж хажуулснаа түдэлгүй хүнгэнэтэл хурхирч эхлэв.

	Ёндон гуай тэр их эрийн дэргэд хэсэг сууснаа босож мориндоо мордон хүрээ жороо морийг хөтлөн одлоо. Ингэж тэр эр сайндаа хилс ялаас мултарснаар барахгүй хэрэгт унах бусдыг ч бас аварчээ.

	 

	 

	 

	4. ХААН НЬ ХАРЦ, ХАРЦ НЬ ХААН БОЛСОН НЬ

	 

	Морь бол монгол хүний хамгийн сайн нөхөр юм. Моринд дурладаггүй түүнийг хайрладаггүй хүн гэж байхгүй. Сайн морины төлөө Ёндон гуай амиа өгөхөөс ч буцахгүй хүн байжээ. Тэр цагт эрдэнэ дүүрэгч вангийн хошууны ижил хоёр зээрд гэж алдаршсан хоёр сайн морь байжээ. Ёндон гуай тэр морины эзнийг хагас сар шахам хоргоож байж, хар овоохой хөгшин эх хоёроос бусад байдгаа шавхаж өгөөд хоёр сайхан зээрдийг салгаж авчээ. Эргэж харих замдаа ижил хоёр зээрдээ ээлжлэн унаж энгэр газрыг эвхэртэл, хотгор газрыг хотолзтол хатируулж явахдаа энэ насны минь зорилго биелэгдлээ гэж бодож явжээ.

	Нутгийн зах руу орж явтал хоёр морьтон тааралджээ. Ажваас алс аяны бололтой хүмүүс ажээ. Морьд нь эцэж гундсан, эзэд нь аяншиж ядарсан шинжтэй. Уулзаж ярилцвал ойролцоо хошууных гэх боловч хэл яриа нь нэг л өөр, авцаа өгцөөний хэргээр бүр Тагна орно гэх авч арилжаа наймааны хүмүүс биш бололтой.

	Аяншиж ядарсан ч нүдэндээ цогтой, нүүртээ галтай, нэг л ер бишийн хүмүүс шиг санагдахад түүний сониуч зан хөдөлж замд буун тамхилцгааж тухлан ярилцав. Ярилцсаар байтал мань хоёр санаанд багтамгүй их хэрэг сэдэж яваа «хөгийн хоёр» ажээ.

	Хувьсгалын хэргээр явж байгаа гэнэ. «Хувьсгал» гэгч юу юм бэ гэж Ёндон гуайг сонирхоход тэд хаад ноёд нь харц болж, харц хамжлага нь хаан болох л маягийн юм ярьж их л тайлбарлаж гэнэ. Ёндон гуай тэгэхэд бас цаг төр үймж байгааг үзэж сонссон хүн. Монголын автономит төр үүслээ л гэсэн, уналаа л гэсэн, өөрт нэг их мэдэгдсэн юм үгүй л өнгөрсөн. Дахиад л цаг самуун болж байна гэж амьтан хүн шуугьцгаагаад л байсан. Төрийн хэрэг надад хамаагүй гэж боддог хүн.

	Харин эдний ярихыг сонсвол хамгийн их хамаатай гэнэ. Засгийг бүхлээр нь эргүүлж «толгойгоор нь хөл, хөлөөр нь толгой хийнэ» гэдэг инээдмийн юм шиг мөртөө бас шохоорхмоор эгдүүтэй санагдав. Хамгийн гол нь бүтсэн бүтээгүй хамаагүй, ухаан санаанд багтамгүй хэрээс хэтэрсэн хэрэг сэдэж яваа энэ хоёр залуу эрийн эр зориг даанч сайхан санагдав.

	Төр эргүүлэх гэж яваа хоёр эрийн морь эцчихсэн нь харамсалтай агаад өрөвдөлтэй байв. Ёндон гуай «сайн эрсийг» хэзээнээс хүндэтгэх тул «Та нарын их хэргээ бүтээхэд чинь тус болох болтугай» гэж хэлээд ижил хоёр зээрдийнхээ алтан жолоог эр хоёр нөхөрт өргөн барив. Тэр хоёр нөхрийн баярласан гэдэг туйлгүй:

	— Эр хүний замын хүзүү урт, эргэж бид заавал уулзана гэж биеэ биедээ сайн сайхныг ерөөгөөд салцгаажээ.

	Энэ хоёр «сайн эр» бол Чойбалсан, Нанзад нар байсан юм. Эр хүний замын хүзүү урт гэгчээр эргэж тэд уулзсанаар барахгүй Ёндон гуай ардын журамт цэрэгт орж Улиастай, Ховд хүртэл дайлаар мордож их хэргийг хамтран бүтээлцэж «Хаан нь харц болж, харц нь хаан болж» ардын жаргал дэлгэрэхийг нүдээр үзэж биеэр амссан нэгэн билээ.

	 

	 

	 

	5. ГҮТГЭГДСЭН НЬ

	 

	Ардын хувьсгал ялж, аливаа санасан биелж, аж амьдрал тэгширч аятай сайхан болжээ. Ёндон гуай аймгийн төвийн нэг албан газар өвлийн түлш буулгаж өгөх гэрээ хийсэн байж. Нутгийн айлуудаас шар тэрэг хөлсөлж нэг хүү дагуулан сар шахам ойд мод хийж, аймгийн төв рүү түлээ зөөгөөд ажил явдал дуусаж буцах болжээ. Шар тэргээ хөлсөлсөн нутгийн айлуудын захиасыг биелүүлж хоршоо дэлгүүрээр орж гурил будаа, цай даалимба авч ачаалаад оройхон хэрд аймгийн төвөөс нутгийн зүг хөдөлжээ.

	Хоёр хоног сажлуулаад нутгийн бараа харах гэж явтал гэнэт санамсаргүй явдал тохиолдов. Аймгийн цагдан сэргийлэхээс гурав дөрвөн буутай цагдаа нэхэн гүйцэж ирээд Ёндон гуайг бариад авдаг юм байжээ. Ингээд тэр ардын засгийн шоронд ордог юм болж. Хэрхэн юуны учир шоронд орох болсноо ч мэдэж гэнэ. 

	Түүнийг ажил явдлаа дуусгаад төвөөс хөдөлсөн шөнө аймгийн банкийг хулгайч тонож, хүн амины хэрэг гарчээ. Эл хэргийн учир баривчилсан юм байжээ.

	Хуучин цагт элдэв хэрэгт холбогдож явсан болохоор бас тэгээд тушаан болж түүний байх үеэр хэрэг гарсан болохоор түүнийг хэн хүнгүй сэжиглэж байжээ. Ёндон гуай үнэн учраа хэлж, харин энэ хэргийн азийг олоход нь тусалж болмоор санагдсанаа ч хэлжээ.

	Яагаад ч юм бүү мэд тэр бээр аймгийн төвд ажил хийж явахдаа таньдаг хоёр, таньдаггүй хоёр ийм дөрвөн хүнийг «Ер ямар хэрэг хийх гээд байгаа улс вэ!» гэж ихэд сэжиглэхэд хүрсэн байжээ. Нэг удаа тэр дөрөв аймгийн гуанзанд Ёндон гуайгаас юм уу, аль хэнээс ч юм бүү мэд их л зугтах маягтайг ажиж «гэмт хүн гилбэлзэнэ» гэгчээр та хэд юу хийх гээд байна даа? Аль эсвэл хийчхээд байгаа улс уу? гэж сайн ажиглаж мохоогоод гарсан байжээ.

	Гэвч түүний ийм төрөлхийн зөн билгийг тэр цагт хэн мэдэж үнэмших билээ. Энэ учраа хэлэхэд хуулийн хүмүүс эхлээд гэмт хэргийг төөрөлдүүлэх гэсэн зальхай арга гэж боджээ. Гэвч түүний олон удаа хүссэний дагуу уг хүмүүсийг шалгаж үзвэл гэмт хэрэг илэрчээ. Гэтэл энэ хэрэгтээ тэр бас эргээд орооцолджээ. Юу гэвэл мань дөрөв хэргээ хүлээхдээ Ёндон гуайг өш хонзонгоор хэргийн хамсаатан болгосноор барахгүй банкны газар түлээ буулгаж байхдаа эл хэргийг хэзээ, хэрхэн яаж хийх арга эвийг зааж зохион байгуулж өгсөн» гэж гүжирдэн өчиг өгч, түүний хувь тэнд бий гэж газар булсан мөнгөө ч зааж өгчээ.

	Үнэхээр хулгайчид банкнаас тоносон мөнгийг дөрөв биш таван тэнцүү хуваасан байх бөгөөд газар булсан мөнгө Ёндон гуайн хувь гэж бодоход үгүй гэхийн газаргүй байлаа. Ингээд Ёндон хэргийн учир тайлагдтал хагас хорионд аймгийн төвд хэдэн сар болжээ. «Ёндон аймгийн банк тоночхоод хам нөхдөө орондоо түлхчихээд, өөрөө сул явж байна. Ээ дээ нохой хүн дээ!» гэсэн цуу яриа ч гарч аймгийн төвд байхад бэрхтэй болоход Ёндон гуай:

	— Бидний хэргийг төв рүү шилжүүлж өг! Улаанбаатарт очиж байж учраа олно! гэж аймгийн удирдах нөхдөд удаа дараа шаарджээ.

	Энэ үес гучин хоёр оны эсэргүү хөдөлгөөн гэж түүхэнд нэрлэгдсэн хувьсгалын эсэргүү лам нарын үймээн гарч аймаг даяар бужигнаж, уг хэргийг уухайн тас төв рүү шилжүүлж Ёндон гуай ч Улаанбаатар руу хүссэн газраа хүргэгдэв.

	 

	 

	 

	6. ТҮГЖ «ЖАНЖИН» ӨРГӨӨНД ЗАЛАРСАН НЬ

	 

	Аймгийн банк хоосолсон хэрэгт холбогдож Улаанбаатар хүргэгдсэн Ёндон гуайг үнэхээр ид шидтэй хүн гэхэд болохоор ажээ. Нэг л мэдэхэд эсэргүү нарын гал голомт болсон Тариатын хийдийн ойролцоо Түгж гэгч эсэргүү үймээний нэг «жанжны» улаан халзтай өргөөнд Бор гэгээн, ээмэгт лам нартай хамт сууж, хувьсгалт улаан цэргээс ирүүлсэн Өлзийбатын отрядыг хэрхэн байлдан дарах, улмаар ардын хувьсгалт засаг төрийг яаж устгах тухай «их хэрэг ярилцан сууж байлаа.

	Энэ хэрэг ингэж бүтжээ. Нэг өдөр Түгж жанжинтай нэгэн үхлүүт хүн уулзъя гэж байна гэж хэл иржээ. Юун хүн болохыг сонирхвол, уулзаж байж учраа олно гэж гэнэ. Тийнхүү хүүхэд хөтөлсөн үхэр тэргэн дээр Ёндон гуай ёолж ёхолсоор хүрч ирэв. Түгж түүнийг хармагц таньж:

	— Хуучны сайн нөхөр, юу болоод явж байгаа чинь энэ вэ? гэж асуужээ. Ёндон гуай:

	— Юу болсныг минь чи сонсоогүй юм уу. Муу нөхөр чинь аймгийн банкийг хэдэн өөдгүй юмтай нийлээд хүртчихсэн чинь «муу нохойн ходоодонд шар тос зохихгүй» гэгч болж баригдаад ардын засгийн «зулбасгуудад» турсагаа хуулуулах шахаад арай ядан амь зулбаж гараад явна. Чи миний биеийг үз дээ гээд хувцсаа тайлж улайсгасан халуун төмрөөр хаа сайгүй хайрч шархлуулсан биеэ үзүүлэв. Түгж түүний шархыг үзэж даруй тушаал буулган лам багш залж эмчлүүлэх, сувилуулах юм болж гэнэ. Тэгээд:

	— Би чиний тухай дуулсан. Энэ «их хэргийг» үүсгэмэгцээ чамайг сураглахад ардын  засгийн шоронд байгаа дуулдсан. Чамайг ингээд нэг хүрээд ирэх ч байх гэж хүлээж байлаа. Харин чи санасныг бодвол тааруухан л ирлээ. Гэхдээ яах вэ. Сайн хүн санаагаар гэгчээр хүрээд ирсэн чинь болж гэхэд Ёндон гуай:

	— Муу хүнтэй нөхөрлөхийн зовлонг үзлээ, өвгөн чинь. Өөдгүй амьтад юу юуны духанд хүрээгүй байж хамаг хэргээ илчлээд намайг баллачихлаа. Түгж:

	— Тоогүй дээ! Надтай л хамт хийхгүй.

	— Тэгэх байсан юм. «Хийсэн» хойноо л гэмших юм.

	Ингэж хуучны хоёр танил уулзаж Ёндон гуай ч Түгж жанжны баруун гарын хүн болж хувирав. Биеэ илаарь болохлоор Самбуу дүвчин, Жамц комиссар, Аюурзана жанжин, Жав жанжин гээд жалгаар нэг тарсан эсэргүү нарын олон жанждын хооронд Түгж жанжны холбоог барьдаг итгэлт холбоочин болов.

	Гэвч хувьсгалт улаан цэргийн  Өлзийбатын отрядтай холбоо бариулахаар ардын засгийн газраас томилсон тусгай холбоочны гол үүрэгтэй болохыг нь «сайн нөхөр» Түгж нь ч, бүхнийг нэвт харах чадалтай гэх Самбуу дүвчин ч, мэргэн төлөгч буриад Чойжин ч, эсэргүүгийн бусад олон жанжид ч нэгээхэн бээр төсөөлж чадсангүй. Ёндон анх эсэргүүчүүд дээр ирэхдээ тэдэнд итгэгдэхийн тулд төмөр улайсган өөрийн биеийг хайрч түлчхээд ирсэн юм байжээ. 

	Харин үүрэг даалгавар биелж, хэрэг явдал ёсоор болж эсэргүү нарын гол хүч дарагдан «жанждын» омог бууран шалчийгаад ирэхийн үед нэг өдөр Түгж жанжин «өргөөндөө» байсан хүмүүсийг гаргаж Ёндон гуайтай хоёулхнаа үлдээд аминчлан ярьсан нь:

	— За сайн нөхөр минь! Чи бид хоёр нэг довон дээр өвөр түрийндээ орж өссөн хоёр байна. Би чамд, чи надад итгэхгүй бол өөр хэнд итгэх билээ. Сүүлийн үед би нэг юмны учрыг ер олохоо байлаа. Чи бид хоёрын дунд (тэгэх тусмаа зөвхөн бид хоёрын хооронд шүү) болсон нууц яриа хүртэл яагаад ардын засгийнхны сонорт хүрчхээд байна. Яагаад манай хийх гэж байгаа ажлыг хүртэл ардын засгийнхан угтан мэдчихээд байна. Чи үүнийг юу гэж бодож байна? гэж тулгалаа.

	— Би ч бас сүүлийн үед яг л ингэж боддог болоод байна. Тэгээд өөрт чинь хэлье гээд арай л зүрхлээгүй байгаа юм гэхэд Түгж:

	— Тэхлээр чи намайг сэжиглэж байх, гэтэл би чамайг сэжиглэж байх мөн ч хачин юм болж байна аа даа! За, дараа хоёул тухтайхан нэг ярья гээд цаас авч хэдэн зүйл таталган бичиж битүүмжлээд «Үүнийг Жамц комиссарт хүргэж өгөөд хариуг нь аваад ир» гэв.

	Урьд Ёндон гуайгаар бичиг хүргүүлэхдээ битүүмжилдэггүй байснаа энэ удаа битүүмжилсэнд тэр бага зэрэг сэжиг төрөв. Угаас Ёндон бичиг мэдэхгүй байсан тул битүүмжлэх ч хэрэгцээгүй гэж үздэг байсан биз. Ёндон гуай бичгийг хүргэх замдаа задалж уншвал «Зорьсон хэрэг нэгэнт буруу тийшээ эргэж гүйцжээ. Өстнөөсөө өшөөгөө авч дуусгах л ажил үлдээд байх шиг. Хэрхэхийг та болгоо! гэжээ. Ийнхүү Ёндон гуай эсэргүүгийн жанжнаас сүүлчийнхээ мэдээг авч Өлзийбатын отрядын штабт хүргэж өгөөд дахин Түгж «жанжны» өргөөнд заларсангүй.

	 

	 

	 

	7. ДАРГААР ТОМИЛОГДСОН НЬ

	 

	Тэр жилийн намар болоход эсэргүүгийн хөдөлгөөн төлөв дарагдаж хотоос ирсэн улаан цэргийн отрядууд буцах болжээ. Ёндон гуайг отрядын дарга нараас дуудаж хэлсэн нь:

	— Таны бие нам ард түмнээс өгсөн чухал үүрэг даалгаврыг гарамгай сайн биелүүлж, эх орныхоо өмнө их гавьяа байгуулсны учир ардын засгаас одон тэмдгээр шагнажээ гээд «Цусан гавьяаны одон» энгэр дээр нь зүүж өгчээ. Тэгээд отрядын штабаас явган цэргийн винтов буу, морин цэргийн сэлэм тус бүр нэгийг, эсэргүүгийн буриад Чойжин гэгчээс хурааж авсан мөнгөн иштэй нагаан бууны хамт түүнд өргөн бариад:

	— Монгол ардын улаан цэргээс хэцүү бэрх цагийн тулалдааны дурсгал болгон танд өгч байгаа юм гээд:

	— Таны бие одоо аймгийн монгол банкны даргаар  ажиллах болсон байна. Өндөр хүндтэй шинэ ажилд тань амжилт хүсэн ерөөе! гэжээ.

	Ингэж аймгийн банк хоосолсон хэрэгт холбогдож Улаанбаатарт хүргэгдсэн хүн маань хэдэн сарын дараа эргэж ирэхдээ өнөөх банкныхаа дарга болоод ирдэг байна.

	Ёндон гуай аймгийн банкны даргаар жил хиртэй ажиллаж байгаад аймгийн удирдах нөхдөд «Энэ ажил надад ахадсан ажил байна. Таарах тохирох ажил өгнө үү» гэж хүссэн ёсоор түүнийг аймгийн шүүхийн дарга болгосон бөгөөд дараа нь цагдан сэргийлэхийн дарга хийж байгаад Улаанбаатарт шилжин иржээ. Ёндон гуайн тухай цаашид олон сонин зүйл ярьж болох бөгөөд энэ удаад үүгээр товчилж уншигч та нөхдийн санал бодлыг сонсъё гэж шийдлээ.

